
ᐊᐃᓵᑉ ᒥᒃᓵᓄᑦ

	 ᐊᐃᓵᑉ ᐅᓂᒃᑳᑦ ᐊᒻᒪᓗ ᑎᑎᕋᖅᑐᕕᓂᐅᑉ ᒥᒃᓵᓄᑦ 
ᖃᐅᔨᒪᓗᐊᖏᓐᓇᑦᑕ ᓱᓕᑦᑎᐊᖅᑐᒥᒃ ᐅᖃᐅᓯᕆᔪᓐᓇᙱᑕᕗᑦ ᓇᒥᑦ ᖃᖓᓗ 
ᐃᓅᓐᓂᕐᒪᖔᑦ, ᖃᓄᖅ ᐃᓅᓯᖃᕐᓂᕐᒪᖔᑦ ᐊᒻᒪᓗ ᖃᓄᖅ ᑐᖁᓐᓂᕐᒪᖔᑦ.  
ᐃᓅᓚᐅᖅᓯᒪᓱᕆᔭᐅᔪᖅ 500 ᐅᕝᕙᓘᓐᓃᑦ 600 ᐊᕐᕌᒍᐃᑦ ᔨᓯᓯᐅᑉ 
ᐃᓅᕕᐊᑕ ᓯᕗᓂᐊᒍᑦ.  ᑭᓯᐊᓂᑦ ᐊᔾᔨᒌᖏᑦᑐᓂᑦ ᑎᑎᕋᐅᓯᖃᖃᑦᑕᒧᑦ 
ᐃᓚᖏᓐᓄᑦ ᐃᓅᓚᐅᖅᓯᒪᓱᕆᔭᐅᖏᑦᑐᖅ.  ᑕᒪᒃᑯᐊᓗ ᐅᓂᒃᑳᓕᐊᕕᓂᖏᑦ 
ᐅᓄᑦᑐᓂᑦ ᐅᓂᒃᑳᖅᑎᓂᑦ ᓴᖅᑭᑎᑕᐅᓇᓱᒋᔭᐅᓪᓗᑎᑦ, ᐊᑕᐅᓯᕐᒦᙶᖏᑦᑐᑎᖅ.
	 ᑕᐃᒪ ᑐᓴᕐᓂᕆᔭᐅᓛᖑᓯᒪᔪᖅ ᐅᓂᒃᑳᖅ ᑖᒃᓱᒪ ᒥᒃᓵᓄᑦ 
ᐅᖃᖅᓯᒪᔪᖅ ᑕᐃᓐᓇᒎᖅ ᐊᐃᓵᑉ ᐃᓅᓚᐅᖅᓯᒪᔪᖅ ᐊᕐᕌᒍᐃᑦ 25 ᕿᐱᑕᐃᑦ 
ᖄᖏᖅᓯᒪᓕᖅᑐᑦ ᓄᓇᒥᑦ ᐊᐃᓴᐃᔭ ᒪᐃᓄᒥᑦ ᐊᑎᓕᒻᒥᑦ.  ᑕᐃᓐᓇᒎᖅ, 
ᓇᐃᑦᑐᑯᓘᓪᓗᓂ ᐃᓪᓗᖓᓗ ᐃᓂᖁᓇᖏᑦᑐᑯᓘᓪᓗᓂ, ᐊᒻᒪ ᓂᐊᖁᐊ 
ᐊᖏᓗᐊᖅᑯᐃᔨᓪᓗᓂ ᑎᒥᖓᓄ. 
	 ᑭᓯᐊᓂᓕᑦᑕᐅᑉ ᐊᓯᖓᓄᑦ ᑎᑎᕋᐅᓯᐅᓐᓂᕆᓪᓗᓂ 
ᐊᔾᔨᒋᖏᑦᑎᐊᖅᑕᖓᓂ.  ᑖᒃᓱᒪᓕ ᓇᓗᓇᐃᖅᑕᕕᓂᐊ ᐃᓄᙳᐊᕐᒥᒃ 
ᓇᒃᐸᖅᓯᔪᖃᓚᐅᖅᓯᒪᓐᓂᕐᒪᑦ ᐊᐃᓵᑉ ᐃᖅᑲᐅᒪᔭᐅᔾᔪᑎᒃᓴᖓᓂ, 
ᐅᖃᖅᓯᒪᖏᑦᑎᐊᖅᑐᓂᓗ ᐱᐅᖏᓐᓂᖃᕐᓂᕆᐊᒃᓴᖓᓂᑦ. ᐊᒡᓛᓪᓘᓐᓃᑦ 
ᐊᖓᔪᖅᑳᕐᔪᐊᕐᒧᑦ ᑯᕈᓴᔅᒧᑦ ᐊᑎᓕᒻᒧᑦ ᐱᔨᐅᓂᕋᖅᑕᐅᓪᓗᓂ.  
ᐊᐅᓪᓚᖃᑦᑕᖅᑐᕕᓂᖅ ᓄᓇᓄᑦ ᐊᔾᔨᒌᖏᑦᑐᓄᑦ ᐊᖓᔪᖅᑳᕐᔪᐊᓂᑦ 
ᑭᒡᒐᖅᑐᖅᖢᓂᐅᑉ.  ᑎᒃᓯᓇᖅᑐᓂᑦ ᐅᖃᑲᐅᖅᑐᕈᓐᓇᖅᑐᓂᑦ 
ᐊᒻᒪᓗ ᑭᐱᙳᐃᔭᐃᓂᕐᒥᒃ, ᐃᓕᓴᐃᓂᕐᒥᓪᓗ ᐊᔪᕆᔭᖃᕋᓂ.  
ᐅᓂᒃᑳᖅᑎᑦᑎᐊᕚᓘᓪᓗᓂ ᐅᖃᐅᓯᕐᓂᑦ ᐊᑐᑦᑎᐊᒃᑲᐅᔪᓂᒃ ᑕᒪᓐᓇᓗ 
ᖃᐅᔨᒪᒐᒥᐅᒃ ᐃᓄᓐᓂᑦ ᓂᙵᑦᑎᑎᕙᓚᐅᖏᑦᑐᖅ, ᐃᓄᐃᑦ ᐊᑲᐅᖏᓐᓂᖏᑦ 
ᐅᓂᒃᑳᕆᖃᑦᑕᓚᐅᕐᒪᒋᑦ ᐆᒪᔫᙳᐊᖅᑎᖔᖅᑐᓂᒋᑦ.
	 ᐅᓂᒃᑳᖏᑦ ᑕᒪᕐᒥᒃ ᖃᐅᔨᑎᑦᑎᒋᐊᕈᑎᓂᑦ ᐃᓗᓕᖃᖅᑐᐃᓐᓇᐃᑦ, 
ᐃᓚᖏᓪᓗ ᐅᒃᐱᕆᔭᐅᔪᓂᑦ ᐅᖃᐅᔾᔨᓯᒪᓪᓗᑎᑦ.  ᑕᒪᕐᒥᒃ ᐅᓂᒃᑳᑦ 
ᓇᒻᒥᓂᖅ ᓴᓇᓂᑯᒋᙱᑕᖏᑦ, ᑭᓯᐊᓂᑦ ᐃᓕᑉᐸᓪᓕᐊᔭᖏᑦ ᐊᑲᐅᒋᔭᒥᒍ 
ᐋᖅᑭᒃᓱᕐᓂᑯᖏᑦ ᓇᒻᒥᓂᕐᒥᑐᑦ ᐅᓂᒃᑳᕆᔪᓐᓇᖅᓯᓪᓗᓂᒋᑦ, ᐅᓪᓗᒥᒧᑦ ᑎᑭᑦᑐᑦ 
ᓱᓕ ᑐᓴᕐᓂᕆᔭᐅᓪᓗᑎᑦ.  ᐊᕐᕌᒍᐃᑦ ᑕᐅᓴᑦ ᖃᖏᐅᑎᓯᒪᓕᕋᓗᐊᕐᒪᑕ 
ᓱᓕ ᓄᑕᕋᕐᓄᑦ, ᓱᕈᓯᕐᓄᑦ, ᐃᓕᓴᐃᔨᓄᑦ ᐃᓕᓐᓂᐊᖅᑎᕐᔪᐊᓄᓪᓗ 
ᖁᕕᐊᒋᔭᐅᓪᓗᑎᑦ.

	 ᐅᓂᒃᑳᖃᑦᑕᖅᑕᓂᑦ ᑎᑎᕋᓚᐅᖅᓯᒪᙱᑕᖏᑦ ᓇᒧᙵᑐᐊᕌᖓᒥᒃ 
ᐅᓂᒃᑳᕆᖃᑦᑕᓚᐅᕐᒪᒋᑦ ᓇᒧᕈᓘᔮᓗᒃ ᓄᓇᕐᔪᐊᕐᒥᑦ ᐅᐸᒃᓯᓯᒪᓕᓚᐅᖅᑐᖅ, 
ᐊᓯᒥᓄᑦ ᐅᓂᒃᑳᕆᔭᕌᖓᒥᒋᑦ, ᐅᓂᒃᑳᕆᔭᐅᓕᖅᐸᒃᑐᑎᒃ.  ᖃᖓᙳᖅᑎᓪᓗᒍ 
ᑭᓯᐊᓂᑦ ᑎᑎᕋᖅᑕᐅᒐᒥᒃ ᐃᓚᖏᑦ ᓴᖅᑭᓚᐅᖅᑐᑦ ᐅᖃᓪᓚᑦᑕᐅᔪᑎᑐᑦ.  
ᖃᓄᑐᐃᓐᓇᖅ ᑎᑎᕋᖅᑕᐅᒐᓗᐊᕋᒥᒃ ᐅᖃᐅᔾᔪᖅᓯᔾᔪᑎᖏᑦ ᐊᓯᔾᔨᓚᐅᖏᑦᑐᑦ, 
ᐅᓪᓗᒥᒧᓪᓗ ᑎᑭᑦᑐᒍ ᐅᖃᐅᔾᔪᖅᓯᔾᔪᑎᖏᑦ ᖃᐅᔨᑎᑦᑎᒋᐊᕈᑎᖏᓪᓗ 
ᓱᓕᑦᑎᐊᖅᑐᑦ.  ᑎᒃᓯᓇᕐᓂᖏᑦ, ᐃᓄᓐᓄᓪᓗ ᑐᕌᖓᑦᑎᐊᕐᓂᖏᑦ 
ᐱᑕᖃᑦᑎᐊᖅᑐᑎᒃ.

ᑎᑎᕋᖅᑐᕕᓂᖅ: ᐊᓃ ᒫᓂᖕ

ᑎᑎᕋᖅᑐᕗᓃᑦ ᒥᒃᓵᓄᑦ

	 1994 ᐊᒻᒪᓗ 1995ᒥᑦ ᐅᓂᒃᑳᑦ ᑎᑎᕋᖅᑕᐅᔪᕕᓃᑦ ᐃᖃᓗᐃᑦ 
ᓯᓚᑦᑐᖅᓴᕐᕕᖓᓂᑦ, ᐃᓕᓴᐃᔨᑦᓴᓄᑦ ᐃᓕᓐᓂᐊᖅᑐᕕᓂᕐᓄᑦ.
	 ᓖ ᑲᓛᒃ ᐃᓕᓴᐃᔨᒋᔭᐅᔪᕕᓂᖅ ᑖᒃᑯᐊᑦ ᐅᓂᒃᑳᑦ ᑎᑎᕋᖅᑕᐅᑎᓪᓗᒋᑦ.  
ᓖ ᐃᓕᓴᔨᒋᔭᐅᒐᔪᑦᑐᖅ ᖃᓪᓗᓈᑎᑐᑦ ᐃᓄᒃᑎᑐᓪᓗ ᑎᑎᕋᕐᓂᕐᒥᒃ, 
ᐅᖃᓕᒫᕐᓂᕐᒥᒃ ᐊᒻᒪᓗ ᒐᕙᒪᒃᑯᑦ ᒪᓕᒐᖏᓐᓂᑦ.  ᐊᑯᓂᒻᒪᕆᒃ ᓖ 
ᐃᖃᓗᖕᓂᒥᐅᑕᐅᓯᒪᓕᖅᑐᖅ, ᐃᓕᓴᐃᔨᑦᓴᓄᑦ ᐃᓕᓴᐃᔨᐅᓪᓗᓂᑦ.
	 ᑕᐃᒪ ᐅᓂᒃᑳᑦ ᑕᕝᕙᓂ ᐅᖃᓕᒫᒐᕐᒥᒃ ᐊᔾᔨᒌᖏᕈᓘᔭᖅᑐᓂᑦ 
ᐅᖃᐅᓯᕐᓂᑦ ᐊᑐᖅᓯᒪᔪᑦ, ᓄᓇᖅᑲᑎᒌᖏᑦᑐᓄᑦ ᑎᑎᕋᖅᑕᐅᓯᒪᓂᖏᑦ ᒪᓕᒃᑐᒋᑦ.  
	 ᐊᐃᓵᑉ ᐅᓂᒃᑳᖏᑦ ᑎᑎᕋᖅᓯᒪᔪᓂᑦ ᖃᓪᓗᓈᑎᑐᑦ 
ᐃᓄᒃᑎᑑᓕᖅᑎᑕᐅᔪᒥᓃᑦ ᐊᒻᒪᓗ ᐃᓄᐃᑦ ᓄᓇᖓᓐᓃᙶᖅᑐᓂᑦ ᐆᒪᔪᓂᑦ 

ᑕᐅᖅᓰᑎᑎᖔᖅᓯᒪᕗᑦ.  

ᓇᓄᐃᓪᓗ ᐅᑲᓖᓪᓗ
  

  ᐅᓪᓘᑉ ᐃᓚᖓᓐᓂᑦ ᐆᒪᔪᓕᒫᑦ ᑲᑎᖁᔭᐅᓚᐅᖅᐳᑦ.  ᑲᑎᒪᓂᐊᕐᒪᑕ 
ᐅᓄᖅᑐᐊᓗᐃᓪᓗ ᐅᖃᓪᓚᖃᑦᑕᕐᓂᐊᖅᑐᑎᒃ.  ᓯᕗᓪᓕᖅᐹᖑᓪᓗᓂ ᐅᑲᓕᖅ 
ᐅᖃᓪᓚᓕᕐᓂᖅᐳᖅ.
	 “ᐅᑲᓕᑎᒍᑦ ᐃᓕᒃᓯᑐᑦ ᐱᔭᐅᖃᑦᑕᖏᓐᓇᑦᑕ”  ᐅᖃᖅᑐᓂ.  
“ᐃᓕᒃᓯᑎᑐᑦ ᐊᖏᔫᖏᓐᓇᑦᑕ, ᐱᔭᐅᖏᓐᓂᖅᓴᐅᖃᑦᑕᖅᑐᒍ.” ᐅᑲᓕᕐᓗ 
ᐅᖃᖅᑐᓂ.  
	 ᐆᒪᔫᖃᑎᑯᓗᖏᑦ ᒥᑭᑦᑑᖃᑎᖏᑦ ᐊᒃᓱᐊᓗᒃ ᑕᒪᑐᒥᖓ ᑐᓴᕐᓂᕈᓱᒃᑐᑎᒃ 
ᐸᑦᑕᑦᑐᖅᑐᓪᓚᑯᓘᓪᓗᑎᒃ.  ᐊᖏᓂᖅᓴᓪᓗᐊᓪᓕ ᐆᒪᔪᑦ ᓂᓪᓕᖏᑦᑎᐊᖅᑐᑎᑦ 
ᓇᓄᕐᓄᑦ ᕿᕕᐊᑲᑕᑐᐃᓐᓇᓕᖅᑐᑎᑦ, ᓇᓄᐃᑦ ᐃᓚᖏᑦ ᐅᖃᓕᖅᑐᑎᒃ.  
	 “ᐅᖃᓪᓚᑦᑎᐊᖅᑐᐊᓘᔪᑎᑦ ᐅᑲᓖᖅ, ᑭᓯᐊᓂ ᐊᑕᐅᓯᕐᒥᒃ 
ᐱᑕᖃᖏᑦᑐᖃᕐᒪᑦ. ᐱᑕᖃᖏᑦᑐᖃᕐᒪᑦ ᑕᒪᐃᓐᓂᑦ ᓇᓄᕐᓂᑦ ᐱᓯᒪᔭᐅᔪᒥᒃ, 
ᐃᓕᒃᓯᓗ ᐅᑲᓕᐅᔪᓯ ᐱᔭᕆᐊᖃᖃᑦᑕᕐᓂᐊᖅᑐᓯ ᐅᕙᑦᑎᑐᑦ 
ᐱᔭᐅᖃᑦᑕᕈᒪᑐᐊᕈᔅᓯ.  ᐱᑕᖃᖏᒻᒪᑦ ᑯᑭᖕᓂᑦ ᐃᐱᒃᑐᐊᓗᖕᓂᑦ, 
ᑕᑭᔪᐊᓗᖕᓂᑦ ᐃᐱᒃᑐᐊᓗᖕᓂᓗ ᑭᒍᑎᑦᑎᓂᑦ.”
	 ᓇᓄᐃᑦ ᐊᑕᐅᑦᑎᒃᑯᑦ ᖃᓕᒍᓛᕌᓗᒃᑐᑎᑦ, ᑭᒍᑎᐊᓗᖕᓂᑦ 
ᓴᖅᑭᑎᒃᑐᓂᒋᑦ, ᑯᑭᐊᓗᖏᑦ ᐃᖅᓯᓇᖅᑐᑦ ᓴᕕᑦᑐᑦ ᐃᐱᒃᑐᑦ ᓴᖅᑭᑎᒃᑭᓪᓗᓂᒋᑦ, 
ᐅᑲᓕᑯᓗᒃ ᑭᐅᓗᒋᐊᖏᑦᑎᐊᖅᑐᓂ ᐸᖓᓕᒃᓯᓪᓗᓂ ᕿᒪᒃᓯᕗᖅ.

ᐱᑦᑎᐊᕐᓂᖅ ᓂᐱᖅᑯᖅᑐᓂᖅᓴᐅᕗᖅ ᐅᖃᐅᓯᕐᓂᑦ.

ᑎᑎᕋᖅᑐᖅ: ᐅᕕᓂᒃ ᖃᒪᓂᖅ

ᐊᓄᕆᐅᑉ ᓯᕿᓂᐅᓪᓗ ᓴᙱᓂᖏᑦ

	 ᐊᓄᕆ ᓯᕿᓂᕐᓗ ᑭᐅᓘᑎᑲᑕᓚᐅᖅᐴᒃ 
ᓴᙱᓂᑭᓴᐅᑎᓪᓗᑏᒃ.  
“ᑭᓱᓕᒫᑦᑎᐊᓂᑦ ᓴᖏᓂᖅᐹᖑᔪᖓ, 
ᓴᙱᓂᖃᖅᑐᓕᒫᓂᑦ ᓴᙱᓂᖅᐹᑦᑎᐊᖑᔪᖓ.”  
ᓯᕿᓂᖅ ᐅᖃᖅᐳᖅ ᐊᓄᕆᒧᑦ.  
“ᑭᓱᑐᐃᓐᓇᕐᓄᑦ, ᑭᓇᑐᐃᓐᓇᕐᒧᑦ 
ᓵᓚᒋᔭᐅᔾᔮᖏᑦᑐᖓ. ᑭᓱᑐᐃᓐᓇᕐᒧᑦ, 
ᑭᓇᑐᐃᓐᓇᕐᒧᑦ ᐊᓯᓐᓄᑦ”.   ᐊᓄᕆ 
ᑭᐅᓪᓗᓂ.  “ᓴᙱᓂᕐᓂᑦ ᓴᙱᓂᕋ ᐊᒃᓱᐊᓗᒃ 
ᓴᙱᓂᖅᓴᖅ.”
	 “ᖃᐅᔨᓂᐊᖅᐳᒍ”.  ᓯᕿᓂᖅ ᐅᖃᕆᕗᖅ, “ᖃᐅᔨᕗᖓ ᖃᓄᖅ 
ᖃᐅᔨᔪᓐᓇᕐᒪᖔᓐᓄᒃ ᑭᓇ ᓴᙱᓂᖅᓴᐅᓪᓚᑦᑖᕐᒪᖔᑦ.  ᐃᓐᓇ ᐊᖑᑎ 
ᖃᐃᕙᓪᓕᐊᔪᖅ ᑕᑯᕕᐅᒃ?  ᐊᑏ ᑕᐃᓐᓇ ᓇᓕᐊᑐᐃᓐᓇᖅ ᖁᓕᒃᑕᖓᓂᑦ 
ᐲᖅᓯᑎᑦᑎᔪᓐᓇᖅᑐᖅ ᓇᓗᓇᔾᔮᙱᓚᖅ ᓴᙱᓂᖅᓴᐅᓂᖓᓂᑦ. ᐃᕝᕕᑦ 
ᐱᒋᐊᖅᑳᕐᓗᑎᑦ.”
	 ᓯᕿᓂᖅ ᓄᕗᔭᐅᑉ ᐅᖓᑖᓄᑦ ᐃᔨᖅᑐᓂ, ᖁᙱᐊᕐᓂᐊᕋᒥᐅᒃ 
ᐊᓄᕆ.  ᐊᓄᕆ ᐊᓄᕌᖅᑎᑎᔪᐊᓘᓕᖅᑐᓂ ᐊᖑᑎ ᐊᓄᕆᓯᐅᕐᓂᑯᒧᒃ 
ᐱᓱᒃᑐᓂ ᓂᐊᖁᓂ ᐊᒻᒧᖓᓕᖅᑐᓂᐅᒃ.  ᐊᓄᕆᐊᓗᒃ ᐅᕕᙱᐊᕋᒻᒪᕆᓕᖅᑐᓂ, 

ᐊᓄᕌᓗᐊᕐᓂᑯᒧᑦ.  ᐊᖑᑎ ᐆᓕᓕᖅᑐᓂ.  
ᐃᖅᓯᓵᖅᑐᐊᓘᓪᓗᓂ ᓂᙵᐅᒪᔪᐊᓘᓪᓗᓂ 
ᓂᒡᓕᓇᖅᑐᐊᓗᖕᒥᑦ ᐊᓄᕆᕐᒥᑦ 
ᐊᖑᑎᒨᖅᓯᕙᓪᓕᐊᑐᐃᓐᓇᖅᑐᓂ.  
ᑭᓯᐊᓂᓕ ᐊᒃᓱᕈᖅᐸᓪᓕᐊᓪᓗᓂ 
ᐊᖑᑎ ᖁᓕᒃᑕᒥᓂᒃ 
ᐊᑎᑦᑎᐊᒃᑲᓐᓂᖅᐸᓪᓕᐊᑐᐃᓐᓇᖅᐳᖅ, 
ᐃᒻᒥᓂᓗ ᐃᕿᒻᒥᒻᒪᕆᓕᖅᑐᓂ, 
ᕿᐅᓗᐊᓕᕐᓂᑯᒧᑦ.

“ᐅᕙᖓᑕᐃᒪ.” ᓯᕿᓂᖅ ᐊᓄᕆᒧᑦ 
ᐅᖃᖅᐳᖅ, ᓄᕗᔭᐅᓪᓗ ᐅᖓᑖᓂᑦ ᓴᖅᑭᑦᑐᓂ.  

ᓯᕿᓂᖅ ᐊᒃᓱᕈᖏᑦᑐᓂ ᐊᑭᒻᒥᕕᖃᓕᖅᐳᖅ, ᐊᑯᓂᐅᖏᑦᑐᖅ ᐊᖑᑎ ᐃᒻᒥᓂᒃ 
ᐃᕿᒻᒥᔪᓐᓃᖅᐳᖅ, ᓇᓴᐃᖅᓯᒪᒻᒪᕆᓕᖅᑐᓂᓗ.  ᐅᐊᑦᑎᐊᕈᑦᑎᐊᙳᕐᒪᑦ, 

ᓄᓇᕐᔪᐊᓕᒫᕌᓗᒃ ᐊᑭᒻᒥᕕᒋᒋᐊᖅᓕᖅᐹ, ᐊᓱᐃᓪᓛᒃ ᐊᖑᑎ ᐅᖅᑰᓗᐊᕐᓂᑯᒧᒃ 
ᖁᓕᒃᑕᓂ ᐲᖅᐹᑦ.  ᑕᕐᕆᓕᓂᕐᒥᓪᓗ ᐃᒃᓯᕚᕆᐊᖃᒻᒪᕆᓕᖅᑐᓂ, 
ᐅᖅᑰᓗᐊᓕᕐᓂᑯᒧᒃ.

ᐊᔪᐃᓐᓇᕐᓂᖅ ᐊᑑᑎᖃᖏᑦᑕᕌᖓᑦ ᐱᑦᑎᐊᕐᓂᖅ ᓵᓚᖃᖔᕋᔪᒃᑐᖅ.

ᑎᑎᕋᖅᑐᖅ: ᐅᕕᓂᒃ ᖃᒪᓂᖅ

ᐋᓯᕙᒃ ᓂᒡᔪᒡᓗ

	 ᓯᓚᑦᑎᐊᕙᐅᑎᓪᓗᒍ ᐅᓪᓛᒃᑯᑦ ᐋᓯᕙᒃ ᐸᓂᖅᓯᖅᑎᓪᓗᒍ ᓂᕿᒃᓴᒥᓂᒃ, 
ᓂᒡᔪᑯᓗᖕᒧᑦ ᑳᑦᑐᒧᑦ ᐅᐸᒃᑕᐅᕗᖅ.  ᓂᒡᔪᒃ ᐊᐱᕆᕗᖅ ᐋᓯᕙᒻᒧᑦ ᓂᕿᒥᒃ 
ᐱᔪᓐᓇᕐᒪᖔᕐᒥᑦ.
“ᖃᓄᐃᒻᒪᑦ ᖃᐃᕕᑦ ᐅᕙᓐᓄᑦ ᓂᕿᒥᒃ ᐱᔪᒪᓪᓗᑎᑦ?” ᐋᓯᕙᒃ ᐊᐱᕆᓪᓗᓂ.  
“ᐊᐅᔭᓖᒫᖅ ᖃᓄᐃᓕᐅᖅᑐᕕᓂᐊᓘᒐᕕᑦ?” 
	 “ᐆ” ᓂᒡᔪᒃ ᑭᐅᓪᓗᓂ, “ᐊᐅᔭᓕᒫᖅ ᐃᙱᓚᐅᕋᒪ”.  ᐊᐅᔭᓕᒫᖅ 
ᐃᙱᓚᐅᕈᕕᑦ, ᐅᑭᐅᓕᒫᖅ ᒧᒥᕐᓂᐊᓕᖅᐳᑎᑦ”  ᐋᓯᕙᐅᑉ ᐅᖃᐅᑎᕚ.

ᐱᙳᐊᖏᓐᓇᐅᔭᖃᑦᑕᖅᑕᐃᓖᓪᓕ.

ᑎᑎᕋᖅᑐᖅ: ᐹᓖᓐ ᐱᓕᑉ

ᑐᓗᒐᖅ ᐃᒥᒐᒃᓴᓕᐅᕐᕕᓪᓗ

	 ᐃᒥᕈᑦᑐᓪᓛᓗᓪᓗᓂ ᑐᓗᒐᖅ 
ᖁᕕᐊᑦᑕᓐᓂᑯᒧᑦ ᓂᓪᓕᑲᓪᓚᒃᑐᓂ, 
“ᖄᖅ! ᖄᖅ! ᐃᒥᒐᒃᓴᓕᐅᕐᕕᐊᓐᓄᑦ! 
ᐃᒥᒐᒃᓴᓕᐅᕐᕕᒃ ᐃᒪᓕᐊᓐᓄᒃ!”  ᐄ 
ᐃᒥᒐᒃᓴᓕᐅᕐᕕᖕᒥᑦ ᑕᑯᔪᖅ, ᐃᒪᓕᒻᒥᑦ.  
ᑭᓯᐊᓂᑦ ᐃᓗᑐᓗᐊᕐᓂᑯᒧᑦ ᐃᒪᖓ 
ᐃᒪᑭᑦᑐᓪᓚᑯᓘᓪᓗᓂ ᐊᑎᑐᖄᓗᐊᓃᑦᑐᓂ.  
ᑐᓗᒐᖅ ᐃᒥᕋᓱᒃᑲᓗᐊᕋᒥᒃ ᐃᓄᖅᑐᓂᐅᑉ 
ᐃᒥᖅ.
	 “ᐅᕐᕈᑎᒃᑯᑯᖃᐃ?” 
ᐅᖃᖅᑐᓂ ᐃᒻᒥᓄᑦ, “ᐅᕐᕈᑎᒃᑯᑯᖃᐃ 
ᐃᒥᕈᓐᓇᖅᓯᑦᑎᐊᕐᓂᐊᖅᑐᖓ.”   
ᐃᒥᒐᒃᓴᓕᐅᕐᕕᒃ ᐅᖁᒪᐃᓗᐊᒧᑦ 
ᑐᓗᒐᐅᑉ ᐊᐅᓚᔾᔭᑦᑎᑦᑐᓐᓇᕋᓂᐅᒃ, 
ᓴᐱᓕᕐᓂᐊᑦᑎᐊᓕᖅᑎᓪᓗᒍ ᐃᖅᑲᐃᑲᓪᓚᒃᑐᓂ ᐊᑐᕈᓐᓇᖅᑕᒥᓂᒃ.  ᐱᒍᓂᐅᒃ 
ᖃᐅᔨᓇᕋᔭᖅᑐᓂ ᑐᓗᒐᐅᑉ ᐊᔪᖏᓐᓂᐊᓗᐊᓂᒃ.
	 ᒪᓂᖅᑲᒥᒃ ᐅᔭᕋᑯᓗᖕᓂᑦ ᑮᓯᒐᒥᒃ ᐃᒥᒐᒃᓴᓕᐅᕐᕕᐅᑉ ᐃᓗᐊᓄᑦ 
ᑲᑕᑦᑎᑦᑐᓂᐅᒃ, ᐃᒪᖅ ᖁᕝᕙᕆᐊᕌᕐᔪᒃᑐᓂ.  ᐅᔭᕋᓛᒃᑲᓐᓂᕐᒥᑦ ᑮᓯᐊᓪᓚᒃᑐᓂ 
ᑲᑕᑦᑎᒃᑭᓪᓗᓂᐅᒃ ᐃᓗᐊᓄ, ᓱᓕ ᐃᒪᖅ ᖁᕝᕙᕆᐊᒃᑲᓐᓂᖅᑐᓂ.  ᑕᐃᒫᒃ 
ᐅᔭᕋᓛᓂᑦ ᐃᓗᓪᓕᖅᓱᖅᐸᓪᓕᐊᓪᓗᓂᐅᒃ ᐃᒥᒐᒃᓴᓕᐅᕐᕕᒃ, ᐃᒪᖅ 
ᖁᕝᕙᖅᐹᓪᓕᖅᑐᓪᓛᓘᓪᓗᓂ ᐃᒪᖓ ᖁᓛᒎᓕᖅᑐᓂ.
	 ᖁᖓᑦᑐᓪᓛᓘᓕᖅᑐᓂ ᑐᓗᒐᖅ ᑎᖏᓪᓗᓂ, ᐃᒥᒐᒃᓴᓕᐅᕐᕕᐅᑉ 
ᑭᓪᓕᖓᓄᑦ ᒥᒃᑐᓂ, ᒪᒪᓛᑦᑎᐊᒥᒃ ᐃᒥᖅᑐᓂ, ᐃᓅᓯᓕᒫᖓᓂᑦ 
ᐃᒥᓚᐅᖅᓯᒪᔭᖏᓐᓂᑦ ᒪᒪᕐᓂᖅᐹᑦᑎᐊᖑᓪᓗᓂ.

ᓴᐱᓕᓚᐅᖅᓯᒪᑦᑕᐃᓕᒋᑦ, ᐱᕕᖃᕐᕕᑦᑕᖃᐃᓐᓇᐅᔭᖅᑐᖅ.

ᑎᑎᕋᖅᑐᖅ: ᐹᓖᓐ ᐱᓕᑉ



16

ᓇᔭᙳᐊᖅ ᐊᒪᕈᕐᓗ

	 ᓄᓇᒥ ᐱᓱᕋᐅᔭᖅᑐᖃᖅᐳᖅ ᐊᒪᕈᕐᒥ, ᑕᐃᒫᒃ ᐱᓱᒃᑎᓪᓗᒍ 
ᖄᖏᖅᓯᕗᖅ ᐃᓪᓗᕐᔪᐊᕐᒥᑦ.  ᑐᓵᓕᖅᐳᕐᓗ ᓇᔭᙳᐊᕐᒥᑦ ᓱᑰᖅᓯᔪᒥᑦ 
ᓄᑕᕋᓛᒥᒃ, “ᕿᐊᖏᓪᓗᑎᑦ ᓂᐸᐃᓚᐅᕆᑦ, ᕿᐊᒃᑲᓐᓂᕐᓂᕈᕕᑦ ᐃᒋᓐᓂᐊᖅᑕᒋᑦ 
ᐊᒪᖅᑯᒧᑦ” ᐅᖃᖅᐳᖅ ᓇᔭᙳᐊᖅ.
	 “ᐄ, ᒪᐃᑦᓯᐊᖅ ᑕᒫᓃᑦᓯᐊᕐᓂᕋᒪ”  ᐃᓱᒪᕗᖅ ᐊᒪᕈᖅ,  ᖃᓂᓂᓪᓗ 
ᐊᓗᒃᑐᓂᐅᒃ “ᑕᐃᒪᑐᐊᖅ ᐅᑕᖅᑭᔭᕆᐊᖃᓕᖅᐳᖓ ᓄᑕᕋᓛᖅ ᐃᒋᑕᐅᒋᐊᒃᓵᓂᒃ.”
	 ᐊᑯᓂᓕ ᐅᑕᖅᑭᔭᕆᐊᖃᓚᐅᖏᑉᐳᖅ ᐊᒪᕈᖅ.  ᓲᖃᐃ ᓄᑕᕋᓛᖅ 
ᕿᐊᒋᐊᓕᕐᒥᒻᒪᑦ, ᐊᒪᕈᖅ ᐃᒐᓛᖅ ᓇᓛᓄᑦ ᐱᓱᒃᐳᖅ, ᐸᒥᐅᓂᓗ 
ᐅᐊᕋᔮᒃᑐᓂᐅᑉ.  ᑭᓯᐊᓂᑦ ᓇᔭᙳᐊᖅ ᐊᒪᕈᕐᒥᒃ ᐊᐃᑦᑕᖓᔪᒥᒃ ᑕᑯᒻᒪᑦ, 
ᐅᖃᖓ ᐊᐅᐸᓗᒃᑐᓂ, ᑭᒍᑎᖏᓪᓗ ᖃᑯᖅᑐᑎᒃ ᓄᐃᓴᔪᐊᓗᐃᑦ, ᑖᓐᓇ 
ᓇᔭᙳᐊᖅ ᐃᕆᐊᓛᖅᐳᖅ.
	 “ᑕᒫᓃᓐᓇᒃ, ᐊᐅᓪᓚᕆᑦ ᐊᒪᕈᕐᔪᐊᖅ!” ᓇᔭᙳᐊᖅ ᐃᕆᐊᓛᖅᐳᖅ, 
ᓄᑕᕋᓛᕐᓗ ᐃᕿᒃᑲᓐᓂᕆᐊᖅᑐᓂᐅᒃ.  “ᑕᒪᐅᙵᕐᓂᓗᐸᓗᒃᑐᓂ, ᑕᒫᓂᙱᓕᕆᑦ 
ᑕᒫᓂᓐᓂᐊᕈᕕᑦ ᓯᖅᑯᖅᑎᓐᓂᐊᖅᑕᒋᑦ!”.

	 ᐊᒪᕈᖅ ᐅᖃᓕᖅᐳᖅ ᖁᕕᐊᓱᙱᐅᔭᖅᑐᓂ, “ᒪᐃᓗᐊᖅ, ᑭᓇᒥᐊᖅ 
ᐅᒃᐱᕆᔭᕆᐊᒃᓴᖅ ᐊᔪᕐᓇᖅᓯᒻᒪᑦ ᐅᓪᓗᒥᐅᓕᖅᑐᖅ” ᐊᓱᐃᓪᓛᒃ ᐱᓲᔭᓕᕆᕗᖅ 
ᓄᓇᒥ.

ᑐᓴᖅᑕᓕᒫᑎᑦ ᐅᒃᐱᕆᑦᑕᐃᓕᒃᑭᑦ.

ᑎᑎᕋᖅᑐᖅ: ᑑᕇᓐ ᒪᓂᖅ

ᒪᖃᐃᑏᒃ ᓇᓄᕐᓗ

	 ᐅᓐᓄᓴᐅᑎᓪᓗᒍ ᒪᖃᐃᑏᒃ ᐱᓱᓚᖅᐴᒃ ᓄᓇᒃᑯᑦ, ᑖᖅᑐᕐᔫᒻᒪᑦ 
ᓯᕗᓪᓕᖅᐹᖅ ᒪᖃᐃᑎ ᐋᑎᑖᖅ ᐅᖃᖅᐳᖅ, “ᐱᐅᒋᙱᑕᕋ ᑕᒪᓐᓇ ᓄᓇ, 
ᑭᓯᐊᓂ ᒪᕐᕉᒐᓐᓄᒃ ᐃᓚᒌᒃᑲᓐᓄᒃ ᐊᒻᒪᓗ ᐱᖃᑎᒌᑦᓯᐊᕈᓐᓄᒃ ᓱᓇᒥᐊᕐᒧᑦ 
ᐋᓐᓂᒐᐅᓚᖏᑦᑐᒍᒃ.”  ᐅᖄᓂᑐᐊᕋᒥᓗ, ᓇᓄᖅ ᓄᐃᕌᓪᓚᒥᐊᖅᐳᖅ.
	 ᑖᓐᓇ ᓯᕗᓪᓕᖅᐹᖅ ᒪᖃᐃᑎ ᐋᑎᑖᖅ ᐃᕆᐊᓛᖅᐳᖅ, 
ᐃᓱᒪᒋᙱᒥᐊᖅᑐᓂᐅᓪᓗ ᐃᓚᓂ ᐅᔭᕋᐅᑉ ᖄᖓᓄᑦ ᕿᒫᕗᖅ.  ᑖᓐᓇᓗ 
ᑐᒡᓕᐊ ᒪᖃᐃᑎ ᐊᒪᐅᔭᖅ ᑭᓯᕐᒥᐅᓕᖅᑐᓂ ᐱᓱᑐᐃᓐᓇᖅᐳᖅ, 
ᖃᐅᔨᒪᒥᐊᖅᐳᕐᓗ ᐊᓐᓇᓚᐃᕋᒥᒃ ᓇᓄᕐᒥᑦ.  ᖃᐅᔨᒪᓕᕋᒥᒃ 
ᓇᓪᓚᒥᐊᖅᐳᖅ ᓄᓇᒧᑦ ᐅᐊᖏᑦᓯᐊᒥᐊᖅᑐᓂ, ᐊᓂᖅᓵᖏᑦᓯᐊᒥᐊᖅᑐᓂᓗ.  
ᐅᖃᐅᑎᔭᐅᓚᐅᖅᓯᒪᒐᒥᒃ ᓇᓄᐃᑦ ᐊᑦᑐᖅᓯᓚᖏᒻᒪᑕ ᑐᖁᖓᔪᒥᑦ ᓂᕿᐊᓂᒃ.
	 ᓇᓄᖅ ᐅᕐᓂᒃᓯᓕᖅᐳᖅ ᐊᒪᐅᔭᕐᒥᒃ ᓇᐃᒪᐅᖅᓴᓚᐅᖅᑳᖅᑐᓂᐅᒃ, 
ᓂᐊᖁᐊᓂᒃ ᖃᐅᔨᓴᖅᑐᓂ, ᓇᐃᒪᐅᖅᓴᖅᑐᓂᓗ ᕿᖓᖓᓂᑦ, 
ᖃᓂᖓᓂᑦ ᐊᒻᒪᓗ ᓯᐅᑎᖓᓂᒃ.  ᓇᐃᒪᐅᖅᓴᒐᐅᒐᓗᐊᕋᒥ ᐊᒪᐅᔭᖅ 
ᐅᐊᔾᔭᖓᖏᑕᐃᓐᓇᖅᐳᖅ, ᐊᓂᖅᓵᙱᑕᐃᓐᓇᖅᑐᓂᓗ.  ᐅᕙᑦᓯᐊᕈᓵᙳᕐᒪᑦ 
ᓇᓄᖅ ᖃᓂᙳᓚᐅᖅᑳᖅᑐᓂ ᐱᓱᒋᐊᓯᕗᖅ ᐊᒪᐅᔭᖅ ᑐᖁᖓᓱᕆᒐᒥᐅᒃ.
	 ᓇᓄᖅ ᓱᑕᐃᕈᑎᒻᒪᑦ ᐋᑎᑖᖅ ᑲᑕᓕᖅᐳᖅ ᐅᔭᕋᒻᒥᑦ, ᐃᒡᓚᕐᓗᓂᓗ 
ᐊᐱᕆᓕᖅᐳᖅ “ᐃᒫ, ᖃᐅᔨᓚᐅᖅᐳᖓ ᓇᓅᑉ ᖃᓂᖓ ᖃᒡᓕᑦᓯᐊᒥᐊᓚᕐᒪᑦ 
ᓯᐅᑎᓐᓄᑦ, ᖃᓄᖅ ᐅᖃᐅᑎᓚᐅᖅᐹᑎᑦ?”
ᐊᒪᐅᔭᖅ ᑭᐅᕗᖅ, “ᓱᓕᔪᒥᒃ ᐅᖃᐅᑎᓚᐅᖅᐹᖓ, ᓇᓅᑉ 
ᐅᒃᐱᕈᓱᖃᑦᑕᖁᖏᑦᑐᓂᖓ ᑭᓇᒥᐊᕐᒥᑦ, ᐅᖃᐅᔾᔭᐅᒐᓗᐊᕈᒪ 
ᐱᖃᑎᒌᓐᓇᕐᓂᐊᕐᓂᕋᕐᓗᖓ, ᑭᓯᐊᓂᓗ ᐊᖅᐸᒋᐊᖅᓯᓐᓇᖅᐸᑦ ᑲᑉᐱᐊᓇᖅᑐᖅ 
ᓴᖅᑭᐊᓪᓚᑉᐸᑦ.”

ᐃᓚᓐᓈᖅ ᐃᑲᔪᖅᑕᐅᔪᒪᔪᖅ ᐃᓚᓐᓈᖑᕗᖅ.

ᐊᕕᙵ ᒥᖅᑯᓕᒋᐊᕐᓗ

	 ᐊᕕᙵᖅ ᐊᒃᓱᐊᓗᒃ ᓱᒃᑲᓕᓂᕋᖅᑐᓂ ᐅᖃᑲᑕᒃᐳᖅ, ᐱᒃᑲᐅᓵᖅᑐᓂ 
ᐊᒻᒪᓗ ᐱᒃᑲᐅᓂᕋᐃᓇᓂ ᒥᖅᑯᓕᒋᐊᕐᒥᑦ, ᓲᖃᐃᒻᒪ ᓱᒃᑲᐃᑦᑐᑯᓘᒻᒪᒡᒎᖅ.
	 ᐅᓪᓘᑉ ᐃᓚᖓᓐᓂ ᒥᖅᑯᓕᒋᐊᖅ ᐅᖃᖅᐳᖅ ᐊᕕᙵᕐᒧᑦ, 
“ᒥᑕᐅᑎᒋᑐᐃᓐᓇᙵ, ᑭᓯᐊᓂ ᓱᒃᑲᓕᓂᑭᓴᐅᑎᔪᒪᕗᖓ ᓵᓚᒋᔪᓐᓇᕋᒃᑭᑦ.”
	 “ᑐᑭᖃᖏᑦᑐᕈᓘᒃ” ᐊᕕᙵ ᐅᖃᖅᑐᓂ.  “ᑐᑭᖃᙱᓛᖅ 
ᖃᐅᔨᓂᐊᖅᐳᒍ ᓱᒃᑲᓂᑭᓴᐅᑎᓕᕈᓐᓄᒃ.” ᒥᖅᑯᓕᒋᐊᖅ ᐅᖃᖅᑐᓂ.
	 ᐊᓱᐃᓪᓛᒃ ᓱᒃᑲᓕᓂᑭᓴᐅᑎᓕᑲᐅᑎᒋᕘᒃ, ᐅᐱᓐᓇᕋᓂ ᐊᕕᙵᖅ 
ᓯᕗᕙᑦᑕᐅᑎᒋᒐᒥ, ᒥᖅᑯᓕᒋᐊᖅ ᓱᒃᑲᐃᑦᑐᑯᓘᒐᒥ ᕿᒪᒃᑕᐅᕗᖅ. 
	 ᐊᕕᙵᖅ ᐊᕙᓂᐊᓘᓕᕋᒥ ᓯᕗᓪᓕᐅᓗᓂ, ᒥᖅᑯᓕᒋᐊᕐᒥᑦ ᐱᓐᓇᔮᖅᑐᓂ 
ᒥᑕᐅᑎᒃᓴᖅᑐᓂᓗ ᓯᓂᒐᓱᐊᑲᐃᓐᓇᒻᒪᕆᑦᑐᖅ ᓵᓚᖃᕐᓂᐊᖅᑐᕆᒧᑦ.
	 “ᒫᓂ ᓯᓂᑲᐃᓐᓇᕐᓂᐊᕋᒪ ᕿᓚᒥᕈᓗᒃ ᐃᕕᒃᓱᒐᓕᐊᐱᖕᒥᑦ” ᐃᒻᒥᓄ 
ᓂᓪᓕᐊᕗᖅ, ᐃᖅᑯᒻᒪᕈᒪ ᓵᓚᖃᕐᓂᐊᖅᐳᖓ ᓱᒃᑲᓂᑭᓴᐅᑎᖃᑎᒋᔭᓐᓂᑦ.”
	 ᑭᓯᐊᓂᓕ ᐊᕕᙵᖅ ᓯᓂᑯᑖᓕᕐᓂᕋᒥᒃ, ᐱᔭᕇᕐᕕᖕᒨᓴᓕᖅᑐᖅ, 
ᑎᑭᐅᑎᒐᒥᒃ ᐱᔭᕇᕐᕕᒻᒧᑦ  ᒥᖅᑯᓕᒋᐊᖅ ᑕᒫᓃᕌᑕᖅᐳᖅ.

ᓱᒃᑲᓂᑭᓴᐅᑎᓂᖅ ᐊᔪᖏᓐᓂᑐᐃᓐᓇᐅᙱᓚᖅ, ᑭᓯᐊᓂᓕ ᐱᑦᓯᐊᕐᓗᓂ 
ᓵᓚᖃᕈᓐᓇᖅᑯᖅ.

ᐊᒪᕈᖅ ᐊᑐᖅᑐᖅ ᕿᒻᒥᐅᑉ ᐊᒥᖓᓂᑦ

	 ᐊᒪᕈᖅ ᐃᓱᒪᒃᓴᖅᓯᐅᖅᐳᖅ ᖃᓄᖅ ᓂᕆᓂᐊᖅᑕᒥᓂ 
ᐱᒍᓐᓇᕐᓂᐊᕐᒪᖔᕐᒥ ᐊᑲᐅᙱᓕᐅᕈᑎᖃᖏᓪᓗᓂ.  ᐊᓱᐃᓪᓛᒃ ᐃᓱᒪᓕᖅᐳᖅ 
“ᐊᒃᓱᕉᓴᖏᓪᓗᖓ ᓂᕆᓂᐊᖅᑕᓐᓂᑦ ᐱᓂᐊᕋᒪ, ᕿᒻᒥᐅᑉ ᐊᒥᖓᓂᑦ 
ᐊᑐᕐᓂᐊᕋᒪᖄᑕ.  ᕿᒻᒥᐅᓱᕆᔭᐅᓂᐊᕋᒪ, ᒪᖓᑦᑎᓂᐊᕋᒪ, ᑕᐃᒫᒃ 
ᐱᒡᒐᕐᓇᔾᔮᖏᑦᑐᖅ.  ᐊᔅᓯᕕᒻᒥᑦ ᑕᐃᒪ ᕿᒻᒥᐅᑉ ᐊᒥᕕᓂᖓᓂᑦ ᑕᑯᓚᐅᕋᒪ, 
ᑕᐃᓐᓇ ᐊᑐᕐᓂᐊᓕᖅᐸᕋ.”
	 ᐊᓱᐃᓪᓛᒃ, ᐊᒪᕈᖅ ᕿᒻᒥᐅᑉ ᐊᒥᕕᓂᖓᓂᑦ ᐊᑎᓯᕗᖅ, ᓇᒻᒥᓂᖅ 
ᒥᖅᑯᓂ ᑕᓕᙵᑎᒐᓱᒃᑐᓂᐅᒃ.  ᕿᒻᒥᓂᑦ ᐅᐸᒃᓯᓯᒪᓕᖅᑎᓪᓗᒍ, ᐊᓱᐃᓪᓛᒃ 
ᓱᔭᐅᖏᑦᑎᐊᖅᐳᖅ.
	 ᐊᓪᓛᓪᓘᓐᓃᑦ ᕿᒻᒥᓛᑯᓗᒻᒧᑦ ᒪᓕᑲᑕᒃᑕᐅᓕᖅᑐᖅ ᐊᓈᓇᖃᖅᑐᕆᔪᒧᑦ.  
ᑳᑦᑐᕈᓘᒐᒥ, ᑖᓐᓇ ᕿᒻᒥᓛᑯᓗᒃ ᒪᓕᑲᑕᑦᑐᖅ, ᐊᒃᓯᕕᒻᒨᖃᑎᒋᓪᓗᓂᐅᒃ 
ᑕᑯᓐᓇᖅᑕᐅᔪᓐᓃᑐᐊᕋᒥᒃ, ᓂᕆᕚ.
	 ᐊᒪᕈᖅ ᐅᖃᖅᐳᖅ “ ᐊᕼᐋ ᒪᒪᖅᑐᑯᓘᓪᓗᓂ ᐊᕿᐊᑦᑐᕐᓇᓗᐊᖏᑦᑐᖅ, 
ᓯᓚᑐᓪᓗᓂ ᐊᑲᐅᕗᖅ.  ᐅᓐᓄᖄᑕ ᓯᓂᓕᐊᑉᐸᑕ ᕿᒻᒦᑦ, ᐃᓄᖏᓪᓗ 
ᖁᐃᓂᔪᑯᓗᒻᒥᑦ ᐊᕿᐊᑦᑐᕐᓇᖅᑐᒥᑦ ᓂᕆᓂᐊᕋᒪᖄᑕ.”
	 ᑭᓯᐊᓂᓕ ᐊᒪᕈᖅ ᕿᒥᓂᑦ ᐱᖃᑕᐅᑎᓪᓗᒍ , ᐊᖑᑎ ᐃᓄᖓ 
ᓇᓄᖁᑎᓕᒃ, ᓇᓄᖁᑎᒥᓂᑦ ᓂᕆᑎᑦᑎᔭᕆᐊᖃᓕᓚᐅᖅᐳᖅ,  ᐱᓇᓱᐊᕈᓯᑕᒫᖅ 

ᓇᓄᖁᑎᓂ ᓂᕆᑎᖃᑦᑕᕋᒥᐅᒃ.  
ᐊᖑᑦ ᓴᕕᑯᔅᓱᐊᓗᖕᒥᑦ ᑎᒍᓯᓪᓗᓂ 
ᕿᒻᒥᓅᓕᖅᐳᖅ, ᓇᓅᑉ ᓂᕆᓂᐊᖅᑕᖓᓂᑦ 
ᒥᖅᑯᑦᑎᐊᕆᓛᕐᒥᑦ ᓂᕈᐊᖅᑐᓂ.  ᑖᓐᓇ 
ᕿᒥᖅ ᓂᕈᐊᕆᔭᖓ ᐅᐸᒃᑲᒥᐅᒃ 
ᑐᖁᑲᐅᑎᒋᓪᓗᓂᐅᒃ.  ᓱᓇᐅᕝᕙᓖᓐᓇ 
ᐊᒪᕈᖅ ᓇᓚᐅᑕᕕᓂᖓ, 
ᕿᒻᒥᐅᙳᐊᖅᑲᐅᔪᖅ ᓇᓄᖁᑎᒥᓄᒃ 
ᕿᒥᖅᑯᑎᒋᕚ. 

ᑭᓇᐅᙳᐊᖃᑦᑕᖏᓪᓗᑎᑦ, ᑖᓐᓇᐅᖏᒃᑯᕕᒃ.

ᒥᓇᓱᖅᑐ’ᓈᖅ ᕿᒻᒥᖅ

	 ᕿᒻᒥᖅᑕᖃᓚᐅᖅᓯᒪᕗᖅ 
ᒥᓇᓱᑦᓯᐊᒥᐊᖅᑐᒥᒃ.  ᔭᐸᑐᕆᓚᐅᒑᖅ 
ᐊᓕᒃᓯᒪᓗᐊᒧᑦ ᒥᖅᓱᖅᓯᒪᓚᐅᖅᑐᖅ 
ᐃᕙᓗᓇᓱ’ᓈᓂᒃ.  ᐃᒃᐱᒋᑦᑕᓚᐅᖅᐳᖅ 
ᐅᔭᕋᕋᓗᖕᓂᑦ ᐱᓱᓕᕌᖓᒥ, ᐊᑕᐅᖄ 
ᑲᒥᖏᑕ ᐊᓗᖏᒃ ᓵᓗᐊᓚᐅᕐᒪᑕ.  
ᓯᓚᒥᓗ ᓯᓂᒃᑕᒫᓚᐅᖅᑐᖅ, 
ᐊᖏᕐᕋᖃᖏᓐᓇᒥ.
	 ᑖᓐᓇ ᕿᒻᒥᖅ ᐊᑦᑕᑯᓂ 
ᓱᓇᕋᓗᖕᓂᑦ ᕿᓃᓐᓇᖅᑕᒥᐊᓚᐅᖅᑐᖅ, 
ᓇᓂᓯᕙᓚᐅᖅᑐᖅ ᐃᕙᓗᓂᑦ, 
ᓯᓐᓂᕆᐊᓂᓪᓗ.  ᓇᓂᔭᖏᑦ 
ᓂᐅᕕᐊᒃᓴᕆᖃᑦᑕᓚᐅᖅᑕᖏᑦ 
ᐃᓄᓐᓄᑦ ᖄᖏᖅᑕᖅᑐᓄᑦ.
	 ᕿᒻᒥᖅ ᐱᓱᐃᓐᓇᖅᑕᓚᐅᖅᑐᖅ 
ᕿᖓᖓ ᐊᒃᑐᐊᐸᓗᒃᑐᓂ ᐊᖅᑯᑎᐅᑉ 
ᓴᓂᕌᓄᑦ, ᕿᓂᓕᕌᖓᒥ ᐱᖁᑎᓂᒃ 
ᓂᐅᕐᕈᑎᒋᓂᐊᖅᑕᒥᓂᒃ.  
	 ᐊᓱᐃᓪᓛᒃ ᐅᓪᓗᑉ ᐃᓚᖓᓐᓂᑦ, ᓇᓂᓯᓕᓚᐅᖅᐳᖅ ᐊᑭᑐᔪᕋᔭᒥᒃ 
ᒥᑭᓕᕋᕈᒻᒥᒃ.  “ᐊᔪᖅᓴᕐᓂᕆᔭᕋ ᐊᔾᔭᕈᓐᓂᐊᕐᓕ”  ᕿᒻᒥᖅ ᐅᖃᖅᐳᖅ, 
“ᖃᐅᔨᒪᔪᖓ ᑖᓐᓇ ᒥᑭᓕᕋᕈᑦ ᐱᔪᓐᓇᕐᓂᖃᕐᒪᑦ.”
	 ᕿᒻᒥᐅᑉ ᐊᒃᑐᐊᕋᐅᔭᖅᑐᓂᐅᒃ ᒥᑭᓚᕋᕈᑦ ᐅᖃᖅᐳᖅ “ᑕᐃᒪᑐᖅ ᓄᑖᕐᒥᒃ 
ᔭᐸᑖᕐᓚᖓ, ᑕᐃᒪᑐᖅ ᓄᑖᓂᑦ ᑲᒥᒃᑖᕐᓚᖓ, ᑕᐃᒪᑐᖅ ᐃᓪᓗᕐᔪᐊᖅᑖᕐᓚᖓ, 
ᑕᐃᒪᑐᖅ ᑕᒪᒃᑯᐊᑦ ᐱᔪᒪᔭᒃᑲ ᐱᓪᓗᐊᕕᙳᕐᓕᑦ.”
	 ᕿᒻᒥᐅᑦ ᐃᓱᒪᒋᔭᓂ ᐱᙱᑕᐃᓐᓇᒐᐃᑦ.  ᕿᒻᒥᐅᑦ ᐃᒃᐱᒋᓕᓚᐅᒑ 
ᐊᓄᕆ ᑭᓪᓚᐃᑎᒍᑦ ᔭᐹᑕ, ᐅᔭᖅᑲᓪᓗ ᐃᒃᐱᒋᒻᒫᖅᑐᓂᒋᑦ, ᑲᒥᖏᑕ ᐊᓗᖏᑦ 
ᓵᓗᐊᕐᒪᑎᒃ.  ᐅᓐᓄᐊᕈᕐᒪᓪᓗ ᓯᓚᒥᑦ ᓯᓂᓚᐅᖅᑐᖅ ᓱᓕ.
	 ᐅᓪᓗᑦ ᐊᒥᓱᑦ ᐊᓂᒍᖅᓯᒪᓕᖅᑎᓪᓗᒋᑦ, ᕿᒻᒥᖅ ᑎᑎᖅᑲ’ᓈᒥᒃ 
ᑕᑯᓕᓚᐅᖅᑐᖅ ᐃᒐᓛᕐᒥᑦ ᓂᐅᕕᕐᕕᖕᒥᑦ ᓂᕕᖓᔪᒥᒃ.  ᑕᒻᒪᖅᑐᖅ ᐊᑭᑐᔪᖅ 
ᒥᑭᓕᕋᕈᑦ, ᐊᖏᔪᒥᒃ ᖁᑦᑕᓯᐊᓂᐊᖅ ᓇᓂᓯᔪᖅ, ᓇᓄᕐᔪᐊᖅ ᑕᑉᐹᓂᑦ 
ᐃᓪᓗᓕᒃ ᑎᑎᕋᖅᑐᖅ,  ᑎᑎᖅᑲᑦ ᑕᐃᒪᐃᓕᖓᔪᑦ.

	 ᕿᒻᒥᖅ ᐊᓱᐃᓪᓛᒃ ᑕᑉᐸᐅᖓ ᑐᐊᕕᓕᖅᑐᓂ 
ᐱᓱᓕᓚᐅᖅᑐᖅ.  ᓇᓂᔭᐅᓐᓂᕐᖓ ᒥᑭᓕᕋᕈᑦ ᐊᑭᑐᔪᕐᔪᐊᖅ, ᓇᓄᕐᔪᐊᖅ 
ᖁᕕᐊᓱᒃᑎᐊᒥᐊᓚᐅᖅᑐᖅ.  ᒪ’ᓈᑦᓯᐊᒥᐊᓚᐅᖅᑐᖅ ᕿᒥᕐᒧᑦ ᐊᒻᒪ 
ᑎᒍᒥᐊᖃᑦᑕ’ᓈᕐᒥᒃ ᐊᐃᑦᑐᖅᖢᓂᐅᒃ, ᑮᓇᐅᔭᓂᑦ ᐃᓗᓕᓕᖕᓂᑦ.
	 ᕿᒻᒥᖅ ᓂᐅᕕᓕᓚᐅᖅᐳᖅ ᐅᖁᖅᑐᕐᔪᐊᒥᒃ ᔭᐸᒥ, ᑲᒦᖕᓂᓪᓗ.  
ᓂᐅᕕᐊᓂᒻᒪᓪᓗ ᑮᓇᐅᔭᖅᑐᐃᓐᓇᓕᓚᐅᖅᐳᖅ, ᓂᐅᕕᒃᑲᓐᓂᓕᓚᐅᖅᐳᕐᓕ 
ᐃᒡᓗᕐᔪᐊᒥᑦ.  ᓂᐅᕕᐊᓂᑐᐊᕐᒪᒍ ᐃᒡᓗᕐᔪᐊᕐᒧᑦ ᓄᒃᑎᓚᐅᕆᕗᖅ, ᓯᓚᒥᓪᓗ 
ᓯᓂᙱᑕᐃᓐᓇᓕᖅᑐᓂ.

ᐃᓱᒫᓗᒋᑦᑕᕋᑎᑦ ᐱᓪᓗᐊᕕᒍᒪᔭᑎᑦ, ᑐᐊᕕᖏᑦᑐᒥᑦ, ᐅᑕᖅᑭᔭᕆᐊᓕᖕᒥᑦ 
ᑐᓐᓂᕐᕈᓯᐊᕐᓂᐊᕋᕕᑦ.

ᑎᑎᕋᖅᑐᖅ: ᓈᓐᓯ ᐅᓪᓗᐊᑦᓗᐊᒃ

ᐊᕕᙵ ᓯᔾᔭᒦᑦᑐᖅ

	 ᐊᕕᙵᖅ ᐊᓈᓇᒥᓄᑦ ᐊᑖᑕᒥᓄᓪᓗ ᐅᖃᖅᐳᖅ “ᐱᓱᓗᕋᕐᓂᐊᕋᒪ 
ᓯᔾᔭᒧᑦ” “ᑐᓴᕆᐊᖏᑉᐳᒍᑦ ᑕᕝᕗᙵᕈᐊᕋᕕᑦ!”  ᐅᖃᖅᐴᒃ ᐊᖓᔪᖅᑳᖏᒃ 
“ᓄᓇᕐᔪᐊᕐᒥᑦ ᓱᓇᒥᐊᑦ ᐱᓗᕿᔪᒪᐃᔫᒻᒪᑕ ᓯᔾᔭᒨᖁᔨᖏᑦᑐᒍᑦ!”  
“ᑖᕗᙵᕈᐊᕈᒪ ᑖᕗᙵᖅᑑᓪᓗᐊᖅᑐᖓ” ᑭᐅᕗᖅ ᐊᕕᙵᖅ ᐊᖏᔪᖅᑳᒥᓄᑦ.  
“ᓯᔾᔭᖅ ᑕᑯᓚᐅᖅᓯᒪᖏᓐᓇᒃᑯ ᖃᓄᐃᑦᑑᒻᒪᖔᑦ ᑕᑯᓴᕈᐊᒐᕋ, ᑖᕗᙵᕐᓂᐊᕋᒪ 
ᓄᖅᑲᐃᔾᔭᐅᖁᖏᑦᑐᖓ.”
	 “ᑕᐃᒪ ᓄᖅᑲᖅᑎᓐᓂ ᐊᔪᕋᑦᑎᒋᑦ, ᑭᓯᐊᓂ ᖃᐅᔨᓴᑦᑎᐊᕐᓂᐊᖅᐳᑎᑦ” 
ᐊᖏᔪᖅᑳᖏᓐᓄ ᐅᖃᐅᔾᔭᐅᕗᖅ.  ᐊᖃᒍᙳᕐᒪᑦ ᐅᓪᓛᒃᑯᑦ ᐱᓱᒋᐊᓕᖅᐳᖅ 
ᐊᕕᙵᖅ.  ᐅᓐᓄᖅᑳᖅᑎᓐᓇᒍ ᑲᑉᐱᐊᓇᖅᑐᓂ   ᑕᑯᑦᑕᓕᓚᐅᖅᐳᖅ 
ᐱᓱᓕᖅᑎᓪᓗᒍ.
	 ᑎᕆᒐᓂᐊᖅ ᓇᐹᖅᑑᑉ ᓴᓂᐊᓂ ᒥᓯᒃᐳᖅ, “ᓂᕆᓂᐊᖅᐸᒋᑦ, 
ᐅᓪᓗᕈᕐᒥᑕᕐᓂᐊᕋᒪ.” ᑎᕆᒐᓂᐊᕐᓗ ᐅᖃᖅᐳᖅ ᐊᕕᙵᕐᒧᑦ.  ᐊᕕᙵᖅ 
ᐊᓐᓈᓚᒋᐊᓚᐅᖅᐳᖅ ᑎᕆᒐᓂᐊᕐᒥᑦ, ᐸᖓᓕᐊᓪᓚᑦᓯᐊᒥᐊᓚᐅᖅᑐᖅ ᑭᓯᐊᓂ 
ᐸᒥᐅᖓᑕ ᐃᓚᖓ ᑮᔭᐅᓪᓗᓂ.
ᐅᓪᓗᕈᕐᒪᑦ ᖁᐸᓄᐊᕐᓗ, ᕿᒻᒥᕐᓗ ᐊᕕᙵᕐᒥᒃ ᓂᕆᓂᓗᐃᓐᓇᓚᐅᖅᑑᒃ.  
ᓇᒧᐊᒻᒪᖔᕐᓗ ᐳᐃᒍᖅᑕᒥᐊᓚᐅᖅᐳᖅ ᐊᕕᙵᖅ, ᐅᐊᔾᔭᒐᐅᓗᐊᒧᑦ.  ᑖᓐᓇᓗ 
ᓴᖑᔭᒻᒪᓕᖅᑐᓂ, ᐃᓚᖓᑕᓗ ᐃᑎᒐᖓ ᐊᒦᖅᓯᒪᓪᓗᓂ, ᐊᐅᓈᕐᒫᖅᑐᓂ.  
ᐊᕕᙵᖅ ᑕᖃᑦᓯᐊᒥᐊᓚᐅᖅᑐᖅ, ᑲᑉᐱᐊᓱᐃᓐᓇᓕᖅᑐᓂᓗ ᓇᒧᐊᒋᐊᒃᓴᖅ.

	 ᐅᓐᓄᐊᕈᕐᒪᑦ ᐱᐊᓚᐃᓵᖅᑐᓂ ᒪᔪᕋᓕᓚᐅᖅᐳᖅ ᖃᖅᑲᐅᑉ 
ᖄᖓᓄᑦ, ᑕᑯᓕᓚᐅᖅᐳᕐᓗ ᓯᔾᔭᒥᑦ ᐊᖅᑯᓇᕐᓂ’ᓇᖏ’ᓂᑦ, ᓯᕿᓂᐅᓪᓗ 
ᑕᓕᑉᐸᓪᓕᐊᓂᖓᓂᑦ.
“ᒪᐃᒃᓴᐅᖅᑐᑯᓂ ᑕᐅᑐᒃᑐᒋᑦ ᑖᒃᑯᐊ, ᑕᐃᒪᑑᖅ ᐊᓈᓇᒪ, ᐊᑖᑕᒪᓗ 
ᑕᑯᓕᕐᓕᐅᒃ ᑕᒪᓐᓇ ᓯᔾᔭ” ᐅᖃᖅᐳᖅ ᐊᕕᙵᖅ.
	  ᑕᖅᑭᕐᓗ ᐅᓪᓗᕆᐊᓪᓗ ᑕᐅᑑᔭᖅᑐᓂᒋᑦ ᐱᓚᐅᖅᐳᖅ, ᖃᖅᑲᐅᑉ 
ᖄᖓᓂᑦ.  ᑖᓐᓇᓗ ᐊᕕᙵᖅ ᖁᕕᐊᓱᒃᓯᐊᒥᐊᖅᑐᓂ ᓂᐸᐃᕋᐅᔭᕐᒪᑦ ᓯᓚ 
ᐊᒻᒪᓗ ᐃᒪᖅᐸᓘᔭᓚᐅᕐᒪᑦ.

ᐅᖓᓯᒃᑐᒃᑯᑦ ᐊᔪᕐᓇᖅᑐᒃᑯᑦ ᐊᑉᖁᑎᒃᑰᓚᐅᕋᓗᐊᕐᓗᓂ, ᖁᕕᐊᓇᖅᑐᒧᑦ 
ᑎᑭᑕᐅᓇᔭᖅᑐᑎᑦ.

ᑎᑎᕋᖅᑐᖅ: ᓈᓐᓯ ᐅᓪᓗᐊᑦᓗᐊᒃ

ᐊᖑᑎᕋᓛᖅ ᐊᒪᕈᕐᓗ

	 ᐊᖑᑎᕋᓛᕐᒥᑦ ᐃᖅᑲᓇᐃᔭᖅᑐᖃᓚᐅᖅᐳᖅ ᓰᐱᓂᑦ ᑲᒪᔨᐅᓪᓗᓂᑦ.  
ᑭᐱᙳᕙᑦᑐᓂ ᐊᒻᒪ ᐃᕿᐊᙳᒐᔪᒃᑐᓂ.  ᐃᕿᐊᙳᐃᔭᕋᓱᒃᑐᓂ 
ᒪᖓᑦᑎᑲᑕᑉᐸᓐᓂᖅᐳ ᓄᓇᖅᑲᑎᒥᓂᑦ.  ᐅᓪᓚᒃᑐᐊᓘᓪᓗᓂ 
ᖃᐃᒐᓚᐅᓴᔪᐊᓘᕙᒃᑐᓂᓗ, “ᐊᒪᕈᖅ!, ᐊᒪᕈᖅ!, ᐊᒪᕈᖅ!”  ᓄᓇᖅᑲᑎᖏᑦ 
ᐅᐸᒃᓯᓵᖅᑐᐊᓘᕙᑦᑐᑏᒃ, ᐊᓇᐅᑕᓂᑦ, ᑭᑭᐊᖅᐸᐅᔭᓂᓪᓗ ᑎᒍᒥᐊᖅᑐᑎᑦ 
ᐃᑲᔪᕆᐊᕋᓱᒃᑐᑎᑦ.
	 ᐅᓪᓗᐃᑦ ᐃᓚᖓᓐᓂᑦ ᐊᒪᕈᕐᒥ ᑎᑭᑦᑐᖃᓪᓚᑦᑖᖅᑐᓂ, ᐊᖑᑎᕋᓛᖅ 
ᖃᐃᒐᓚᐅᓴᔪᐊᓘᓕᕋᓗᐊᕋᒥᒃ, ᐅᒃᐱᕆᔭᐅᖏᑦᑐᓂ ᐅᐸᒃᑕᐅᙱᓚᖅ. “ᐊᒪᕈᖅ!  
ᐊᒪᕈᖅ! ᐊᒪᕈᐊᓗᖑᓇ!” ᓴᓪᓗᕿᑕᕋᓱᒋᔭᐅᓪᓗᓂ.
	 ᐊᓱᐃᓪᓛᒃ, ᐊᒪᕈᖅ ᓰᐱᓂᑦ ᐱᓇᓱᒃᑲᒥ, ᓰᐲᑦ ᕿᒫᑲᑕᒃᑲᓗᐊᖅᑐᑎᒃ, 
ᐃᓱᒪᖅᓲᑎᒋᑦᑎᐊᓕᖅᑕᖏᑦ.  ᐃᓱᒪᐃᓐᓇᑦᑎᐊᖅ ᓰᐱᓂ ᐊᒪᕈᖅ 
ᓂᕆᓕᕐᓂᖅᐳᖅ.

ᓴᓪᓗᒐᔪᒃᑐᐊᓗᒃ ᐅᑉᐱᕆᔭᐅᔾᔮᖏᑦᑐᖅ, ᓱᓕᔪᒥᒃ ᐅᖃᕋᓱᓕᕋᓗᐊᕈᓂ.

ᑎᑎᕋᖅᑐᖅ: ᐅᕋᐃᒪ ᕼᐋᓚᓐ

ᑎᕆᒐᓂᐊᖅ ᑐᓗᒐᕐᓗ

	 ᑐᓗᒐᖅ ᐸᓚᐅᒑᕐᒥᑦ ᑎᒡᓕᑦᑐᐊᓘᓪᓗᓂ, ᖃᒻᒪᕐᒥᑦ.  ᐅᔭᕋᓱᔾᔫᑉ 
ᖄᖓᓄᑦ ᒥᑉᐳᖅ.  ᑎᕆᒐᓂᐊᖅ ᑕᑯᕋᓐᓈᖅᑐᒥᓂᐅᓪᓗᓂ, ᐃᒻᒥᓄ 
ᐅᖃᖅᐳᖅ, “ᓯᓚᑐᒐᒪ ᐸᓚᐅᒑᖅᑐᕐᓂᐊᖅᑐᑯᓘᔪᖓ, ᐅᓐᓄᕈᕐᒥᑕᕐᓇᖅᓯᑉᐸᑦ.”  
ᐃᓱᒪᒃᓴᖅᓯᐅᓕᖅᐳᖅ ᐊᓱᐃᓪᓛᒃ ᐊᑐᕐᓂᐊᖅᑕᒥᓂᒃ, ᒪᓕᓐᓂᐊᖅᑕᒥᓂᒃ.  
ᐊᓱᐃᓪᓛᒃ ᐊᖅᑭᒃᓯᓪᓗᓂ.
	 “ᐅᓐᓄᓴᒃᑯᑦ ᑐᓗᒐᑯᓘᒃ” ᑎᕆᒐᓂᐊᖅ ᐅᖃᖅᐳᖅ ᑐᓗᒐᕐᒧᑦ, 
“ᑕᑯᒥᓇᖅᑐᕐᒪᕆᐊᓘᔪᑎᑦ ᐅᓪᓗᒥ, ᓱᓗᑎᑦ ᕿᓪᓕᑦᑎᐊᖅᑐᑦ.  
ᖁᖓᓰᓪᓗ ᑕᑭᑦᑎᐊᖅᑐᓂ ᖃᖅᓴᐅᑯᓗᒃᑎᑐᑦ, ᐃᓴᕈᑎᓪᓗ 
ᐊᑦᑕᕐᓇᖏᑦᓯᐊᖅᑐᑏᒃ, ᑭᒡᒐᕕᐊᕐᔪᑎᑐᑦ.  ᐊᓪᓛᓘᓐᓃᑦ ᓂᓪᓕᐊᔪᓐᓇᕈᕕᑦ 
ᓂᐱᑦᑎᐊᕆᓗᐊᕋᔭᖅᐸᓪᓚᐃᔪᑎᑦ, ᖁᐸᓄᐊᑯᓗᒃᑎᑐᑦ.”
	 ᑐᓗᒐᑦ ᐅᐱᑦᑐᐊᓘᓪᓗᓂ ᐱᐅᔫᓂᕋᖅᑖᓗᒐᒥ, ᐊᓱᐃᓪᓛᓪᓘᓐᓃᑦ 
ᐅᖃᓗᕋᐅᔭᕋᓱᒍᒪᔪᐊᓘᓕᖅᑐᓂ ᖁᐸᓄᐊᑎᑐᑦ.  ᐊᐃᑦᑕᑐᐊᕋᒥ ᐸᓚᐅᒑᖅ 
ᑲᑕᐃᓪᓗᓂᐅᒃ, ᑎᕆᒐᓂᐊᕐᓗ ᑮᑦᑕᐅᑎᒋᓪᓗᓂᐅᒃ.  
	 ᑎᕆᒐᓂᐊᖅ ᑐᓗᒐᖅ ᑕᐸᓱᓕᕆᓪᓗᓂᐅᒃ, “ᐅᖃᐅᑎᔭᒻᒪᕆᐊᓗᒋᕙᒋᑦ 
ᐱᐅᓂᕋᖅᑐᑎᑦ, ᑭᓯᐊᓂᓕ ᐅᖃᐅᑎᖅᑲᐅᖏᒃᑭᒃᑭᑦ ᓯᓚᑐᔫᓂᕋᕐᓗᑎᑦ.”

ᓯᓚᐃᕐᕆᔭᐅᑦᑕᐃᓕᒋᑦ ᐱᐅᔪᑯᓘᓂᕋᖅᑕᐅᓗᑎᑦ.

ᑎᑎᕋᖅᑐᖅ: ᐅᕋᐃᒪ ᕼᐋᓚᓐ

ᐃᖃᓗᐃᑦ ᐊᒃᑑᑏᑦ ᑎᕿᑦᑐᓪᓗ

	 “ᑲᑉᐱᐊᓇᕐᓂᖅᐹᑦᑎᐊᖑᔪᒍᑦ ᐃᒪᕐᒥᐅᑕᓕᒫᓂᑦ”  ᐃᖃᓗᒃ ᐊᒃᑐᐊᓗᒃ 
ᐅᖃᖅᑐᓂ, ᐱᒃᑯᓕᓪᓗᓂ.  “ᑭᒃᑯᓕᒫᑦᑎᐊᓂᑦ ᑲᑉᐱᐊᒋᔭᐅᔪᒍᑦ, ᑭᓱᓕᒫᓂᑦ 
ᑲᑉᐱᐊᓱᖃᖏᑦᑐᒍᑦ.  ᑎᕿᑦᑐᕈᓘᔪᓯᓕ ᐃᒻᒥᓂᓪᓘᓐᓃ ᓴᐳᑎᓯᒪᔪᓐᓇᖏᑦᑐᓯ.”
	 ᑕᕝᕙᓕ ᐃᖃᓗᒐᓱᒃᑎᒥᑦ ᓄᓗᔾᔨᖅᑐᖃᕐᒪᑦ, ᐃᖃᓗᒃᐳᑦ ᐊᑦᑑᑎᐊᓗᖕᓂᑦ, 
ᐅᒥᐊᖓᑕᓗ ᖄᖓᓅᖅᑐᓂᒋᑦ.  ᑎᕿᓐᓂᖏᓪᓕ ᓄᓗᐊᑦ ᐊᑯᓐᓂᐊᒎᕋᒥᒃ 
ᐃᒫᓅᓵᖅᑐᑦ, ᓄᓗᐊᑦ ᓄᓱᒃᑕᐅᒋᐊᕐᒪᑕ.

ᐃᓛᓐᓂᒃᑯᑦ ᐊᑲᐅᒻᒪᕆᓲᖅ ᒥᑭᔫᓪᓗᓂ.

ᑎᑎᕋᖅᑐᖅ: ᔩᓂ ᑎᒍᓪᓚᒐᖅ

ᓂᕕᐊᕐᔪᒃ ᑐᒃᑐᓗ

	 ᓂᕕᐊᕐᔪᒃ ᑕᖃᒐᒥ ᑕᖃᐃᖅᓯᕐᕕᒃᓴᒥᑦ ᕿᓂᓕᖅᐳᖅ,  ᐅᓪᓗᓕᒫᑦᑎᐊᖅ 
ᖃᖓᑕᔭᕿᒃᑲᒥᒃ.  ᓇᓂᓯᓪᓗᓂ ᒥᕝᕕᒃᓴᒥᓂᑦ ᑐᒃᑑᑉ ᓇᒡᔪᖏᓐᓂᑦ.
	 ᐊᑯᓂᑲᓪᓚ ᒥᑦᑎᒪᓕᖅᑐᓂ ᓂᕕᐊᕐᔪᒃ ᑐᒃᑑᑉ ᓇᒡᔪᖏᓐᓂᑦ. ᑐᒃᑐ 
ᓂᕆᑎᓪᓗᒍ ᐃᕕᓂᑦ ᐅᖃᐅᑎᓕᖅᑕᖓ, “ᐊᖅᑐᖅᓴᖅᑎᑦᑎᔪᒪᖏᒃᑲᓗᐊᖅᑐᖓ 
ᐅᖁᒪᐃᓗᐊᕆᓕᕈᕕᙵ ᐅᖃᕐᓂᐊᖅᐳᑎᑦ, ᑎᖏᓂᐊᕋᒪ ᐊᐅᓪᓚᕐᓗᖓᓗ.”  
ᑐᒃᑑᑉ ᑭᐅᑐᐃᓐᓇᖅᐹ, “ᐃᒃᐱᒋᓚᐅᖏᒻᒪᕆᑉᐸᒋᑦ ᒥᓐᓂᕋᓗᐊᕋᕕᑦ ᐅᕙᓐᓄ, 
ᑎᖏᒐᓗᐊᕈᕕᑦ ᑭᖑᓂᖃᕐᓂᐊᖏᓐᓂᕗᑎᑦ, ᐃᓱᒪᖅᓱᓕᕆᑦ.”

ᐃᓛᓐᓂᒃᑯᑦ ᒥᑭᓐᓂᖅᐹᑦ ᐃᓄᐃᑦ ᐱᕐᔪᐊᖑᑎᓲᑦ ᐃᒻᒥᓂᒃ.

ᑎᑎᕋᖅᑐᖅ: ᔩᓂ ᑎᒍᓪᓚᒐᖅ



29

ᐅᒃᐱᒡᔪᐊᖅ, ᐃᕐᓂᖓ, ᕿᒻᒥᖓᓗ

	 ᐅᒃᐱᒡᔪᐊᒃᑯᑦ ᐃᕐᓂᕇᒃ ᓄᓇᓕᖕᓄᑦ ᐱᓱᓕᖅᑐᕕᓃᒃ, ᕿᒻᒥᓂᑦ 
ᓇᒃᓴᖅᑐᓂᐅᒃ.  ᐹᖅᓯᓪᓗᑏᒃ ᓂᕕᐊᖅᓯᐊᕐᒥᑦ, ᒥᑕᐅᑎᖃᓕᖅᑐᓂ, 
ᐃᓪᓚᐅᑎᖃᖅᑐᓂᓗ, ᐅᖃᐅᔾᔨᕗᖅ “ᑕᑯᒋᑦ ᐅᑯᐊᒃ ᐊᕿᑦᑐᖓᔪᕈᓘᒃ, 
ᐊᐃᒃᐹᒃ ᐃᑭᒪᒐᔭᙳᐊᕋᓗᐊᕋᒥᒃ ᕿᒻᒥᒥᓂᒃ ᐃᑭᒪᔪᖃᖏᒻᒥᔫᒃ.”  ᑐᓵᓕᕋᒥᒃ 
ᒥᑕᐅᑎᒃᓴᖅᑐᒥᒃ, ᐅᒃᐱᒡᔪᐊᖅ ᐃᕐᓂᓂᑦ ᐃᑭᑎᒃᑐᓂᐅᒃ ᕿᒻᒥᒥᓄᑦ, 
ᐱᓱᓯᒃᑲᓐᓂᖅᐴᒃ.

	 ᐱᓱᑯᑖᒃᑭᓪᓗᑏᒃ, ᐊᕐᓇᒥᒃ ᐹᖅᓯᓕᕐᒥᔫᒃ.  ᐊᕐᓇᖅ ᐅᖃᖅᑐᓂ, 
“ᐅᐊᑲᓪᓚᖔᒃ, ᐃᕿᐊᑦᑖᓘᕕᑦ? ᒪᑯᐊᓕ ᐅᓪᓗᒥᐅᓕᖅᑐᖅ ᒪᒃᑯᑦᑐᐃᑦ 
ᑭᓲᓱᕆᑦᓯᔪᓐᓃᕐᒪᑕ ᐃᓐᓇᕐᒥᓂ.”  ᐊᓱᐃᓪᓛᒃ, ᐅᒃᐱᒡᔪᐊᖅ ᐃᑭᖔᓕᕐᒥᔪᖅ 
ᐃᕐᓂᓂ ᐲᖅᑎᖔᖅᑐᓂᐅᒃ.
	 ᐱᓱᓕᕐᒥᑎᓪᓗᒋᑦ ᐊᖑᒻᒥᑦ ᐹᖅᓯᓕᕆᕘᒃ, ᐅᖃᐅᔾᔭᐅᓕᕆᓪᓗᑏᒃ 
ᐃᕐᓂᕇᒃ “ᑕᑯᕈᓗᒋᑦ ᐅᓇᖅ ᕿᒻᒥᖅ ᓱᒃᑯᔨᐊᓯ, ᑕᖃᔪᕈᓘᒐᓗᐊᖅ.  ᒪᑯᐊᓕ 
ᐃᓄᐃᑦ ᐃᓚᖏᑦ ᐆᒪᔪᓂᑦ ᐃᒃᐱᒍᓱᓐᓂᖃᖅᑐᕆᒃᓯᖏᑦᑐᑦ.”  ᑐᓴᑐᐊᕋᒥᒃ 
ᐊᓱᐃᓪᓛᒃ ᐅᒃᐱᒡᔪᐊᖅ ᓂᐅᓕᕆᓪᓗᓂ.  

ᐃᕐᓂᕇᒃ ᕿᒻᒥᒥᓂᑦ ᐊᑭᕋᖅᑐᑏᒃ ᐱᓱᓕᕆᕘᒃ.  ᐃᓄᓕᒻᒨᕋᒦᒃ ᑕᐃᒫ 
ᐊᑭᕋᖅᑐᑏᒃ ᕿᒻᒥᒥᓐᓂ ᒥᑕᐅᑎᒋᔭᐅᓕᕆᕘᒃ, ᑎᒃᓯᒋᔮᓘᓪᓗᑎᓪᓗ.  
ᓂᐱᒃᑭᐅᒻᒪᕆᒻᒪᑕ ᐃᓄᐃᑦ, ᕿᒻᒥᖅ ᑲᑉᐱᐊᑦᑕᓗᐊᒧᑦ ᐅᐃᒻᒪᒃᑐᓂᓗ ᒥᓯᒃᐳᖅ.  
ᕿᒻᒥᖅ ᕿᒪᒃᓯᒋᐊᓗᐊᒧᑦ ᖁᐊᐃᑦᑐᓂ, ᐃᒪᖅᑕᖃᓪᓗᐊᕐᓂᕐᒥᒻᒪᑦ ᑕᒫᓂᑦ 
ᐃᒫᑲᐅᑎᒋᓪᓗᓂ.  ᕿᒻᒥᕐᓕ ᑕᐃᒻᒪ ᐃᒪᕐᒥᑦ ᐃᐱᓚᕿᓐᓂᖅᐳᖅ, ᑐᖁᓪᓗᓂᓗ.     

ᑭᓇᑐᐃᓐᓇᖅ ᑭᒃᑯᓕᒫᓂᑦ ᖁᕕᐊᑦᑎᑎᓇᓱᒃᑐᖅ, ᐃᓘᓐᓇᖏᓐᓂᑦ 
ᖁᕕᐊᑦᑎᑦᑎᔪᓐᓇᖏᓚᖅ.

ᑎᑎᕋᖅᑐᖅ: ᔩᓂ ᑎᒍᓪᓚᒐᖅ

ᕿᒻᒥᖅ ᑕᕐᕋᖓᓗ

	 ᕿᒻᒥᖅ ᓴᐅᓂᐊᓗᖕᒥᑦ ᑎᒡᓕᒃᑲᒥ, ᐅᖓᓯᑦᑐᒨᕈᑎᓪᓗᓂᐅᒃ 
ᐸᕝᕕᓴᒃᑕᐅᔾᔮᖏᓐᓇᒥ ᓂᕆᓕᕈᓂᐅᒃ.  ᐃᑳᕐᕕᒃᑰᓕᕋᓗᐊᖅᑎᓪᓗᒍ, ᑕᕐᕋᒥᑦ 
ᑕᑯᕗᖅ ᕿᒻᒥᕐᒥᑦ ᓴᐅᓂᐊᓗᖕᒥᑦ ᑭᖕᒥᐊᖅᑐᒥᒃ.  
ᐊᓱᐃᓪᓛᒃ ᓴᐅᓂᖅ ᑮᒋᐊᖅᑐᓂᐅᒃ ᐋᓐᓂᐊᕋᒥᐅᒃ ᕿᒻᒥᐅᖃᑎᓂᒃ, ᑭᒻᒥᐊᖅᑕᓂ 
ᑲᑕᐃᕚ.  ᓴᐅᓂᖅ ᑭᒻᒥᐊᕋᑖᖅᑕᖓ ᐃᒫᓄᑦ ᑲᑕᑲᐅᑎᒋᓪᓗᓂ, ᑭᕕᕗᖅ.  
ᓱᓇᐅᕝᕙ ᑕᕐᕋᒥᓂᒃ ᐋᑦᑎᒋᐊᖅᑐᖅ ᕿᒻᒥᖅ.  
ᕿᒻᒥᖅ ᐃᒫᓄᑦ ᑕᑯᓐᓇᖅᑐᓂ, ᑳᒋᐊᓪᓚᒃᑲᓐᓂᑐᐃᓐᓇᖅᐳᖅ.

ᐱᔪᒪᑐᔪᖅ ᐱᔪᒪᑐᓗᐊᒧᑦ ᑕᕐᕋᒥᓄᑦ ᓵᓚᒋᔭᐅᕙᑦᑐᖅ.

ᑎᑎᕋᖅᑐᖅ: ᐃᓕᓴᐱ ᕝᓚᕼᐅᕐᑎ

ᑎᕆᐊᖅ ᐋᓯᕙᐃᓪᓗ

	 ᐋᓯᕙᐃᑦ ᐸᕝᕕᓴᒃᑕᐅᖏᓐᓇᓕᕐᒪᑕ ᑎᕆᐊᓄᑦ, 
ᑲᑎᒪᔾᔪᑎᖃᕈᒪᓕᓚᐅᖅᐳᑦ.  ᐊᖅᑮᓂᐊᕋᒥᒃ, ᖃᓄᖅ ᐊᑲᐅᙱᓕᐅᕈᑎᐅᔪᖅ 
ᐊᖅᑭᒋᐊᕈᓐᓇᕐᒪᖔᑦ.  ᑲᑎᒪᑎᓪᓗᒋᑦ ᐋᓯᕙᕋᓛᑯᓗᖕᒥᑦ ᐅᖃᓪᓚᒃᑐᖃᖅᐳᖅ, 
“ᑎᕆᐊᑦ ᐅᔭᒥᖃᕐᓂᕈᑎᒃ ᓯᕙᓂᕈᑎᑯᓗᖃᖅᑐᓂᑦ ᑐᓴᖅᓴᐅᖃᑦᑕᕋᔭᖅᑐᑦ 
ᐸᖓᓕᒃᓯᒐᐃᒻᒪᑕ.  ᐅᕙᑦᑎᓐᓂᑦ ᖃᐅᔨᒪᑎᑦᑎᓇᔭᖅᑐᑦ, ᑎᕆᐊᑦ 
ᖃᐃᓇᓱᓕᕌᖓᑕ.  ᐊᖏᕐᕋᑲᐅᖅᑐᕈᓐᓇᖃᑦᑕᕋᔭᖅᑐᒍ ᑐᓴᕌᖓᑦᑎᒍ.”
	 ᐋᓯᕙᐃᑦ ᑕᒪᕐᒥᓕᒫᑦᑎᐊᑦ ᐸᑦᑕᒃᑐᖅᑐᑎᒃ, ᑖᒃᓱᒥᖓ ᐊᑲᐅᒋᔭᖃᕋᒥᒃ.  
ᑭᓯᐊᓂ ᓂᓪᓕᖅᑐᖃᒃᑲᓐᓂᕆᓪᓗᓂ, “ᑕᒪᓐᓇ ᐊᑲᐅᒋᑦᑎᐊᖅᑕᕗᑦ, ᑭᓇᓕ 
ᑎᕆᐊᕐᓂᑦ, ᐅᔭᒥᒃᓯᓂᐊᓕᕐᒪᑦ ᓯᕙᓂᕈᑎᑯᓗᓕᖕᓂᑦ?” 

ᐊᔪᕐᓇᖏᓐᓂᖅᓴᐅᕗᖅ ᐃᓱᒪᑦᓴᖅᓯᐅᖅᑐᓂ, ᐊᑐᖅᓯᓪᓚᑦᑖᕐᓂᕐᒥᑦ.

ᑎᑎᕋᖅᑐᖅ: ᐃᓕᓴᐱ ᕝᓚᕼᐅᕐᑎ

ᑎᕆᒐᓂᐊᖅ ᐃᒍᓇᕐᓗ

	 ᑎᕆᒐᓂᐊᖅ ᐅᓪᓛᓕᒫᖅ, ᐅᓐᓄᓴᓕᒫᕐᓗ ᓂᕆᓚᐅᕋᓂ ᑳᑦᑐᕈᓗᒃ.  
ᑕᑯᑐᐊᕋᒥ ᐃᒍᓇᕐᒥᑦ ᓯᕐᓗᐊᖅ ᖄᖓᓃᑦᑐᒥᑦ, ᑎᐱᖓᓂᑦ ᒪᒪᖅᓴᖅᑐᑯᓗᐊᐱᒃ 
ᖃᓂᖓ ᖃᐅᓯᓕᑲᐅᑎᒋᕗᖅ. 
	 ᐊᓱᐃᓪᓛᒃ ᐸᖓᓕᖅᑳᒻᒪᕆᓚᐅᖅᑐᓂ ᐃᒍᓇᖅ ᐱᒋᐊᖅᐸᐅᒃ.  
ᑮᖏᓐᓇᒥᐅᒃ, ᐅᖓᓯᓐᓂᖅᓴᒦᙶᖅᑐᓂ ᑮᒋᐊᖅᐸᐅᒃ.  ᑭᓯᐊᓂ 
ᑎᑭᙲᓐᓇᖅᐸᐅ,  ᐆᒃᑐᒃᑲᓐᓂᖅᐸᒃᑲᓗᐊᖅᑐᓂ ᐊᒥᓱᐊᖅᑎᖅᑐᓂ.  
	 ᑕᖃᑦᑎᐊᕋᒥ, ᓴᐱᓕᖅᐳᖅ, ᕿᒪᑐᐃᓐᓇᓕᖅᑐᓂᐅᓪᓗ ᐃᒍᓇᖅ.  
“ᑳᓗᐊᕌᓗᖏᓐᓇᒪ” ᐃᒻᒥᓄ ᐅᖃᓕᖅᐳᖅ, “ᐊᒻᒪᓗ ᑖᓐᓇ ᐃᒍᓇᖅ, 
ᐃᒍᓇᐅᓗᐊᕌᓗᖅᑰᖅᑐᓂ.”  

ᐊᑲᐅᓯᕚᓪᓕᕐᓇᖅᐳᖅ, ᐱᔪᒪᔭᕋᓗᐊᑦᑎᓐᓂᑦ ᐱᔪᒪᙱᙳᐊᖅᓯᓪᓗᓂ.

ᑎᑎᕋᖅᑐᖅ: ᐃᓕᓴᐱ ᕝᓚᕼᐅᕐᑎ



34

ᐋᓐᓂᐊᓯᐅᖅᑎ ᐊᒪᕈᕐᓗ

(ᐅᓇ ᓇᔭᙳᐊᖅ ᐊᒪᕈᕐᓗ ᐊᔾᔨᖓ, ᐅᖃᐅᓯᖃᑎᒋᙱᑕᖓᓄᑦ 
ᐃᔾᔪᐊᖅᑕᐅᓯᒪᔪᖅ)

	 ᐊᒪᕈᖅ ᑳᑦᑐᐊᓘᒐᒥᒃ ᐱᓱᕋᔭᒃᐳᖅ, ᓄᓇᓕᖕᓂᑦ ᓂᕿᒃᓴᖅᓯᐅᖅᑐᓂ.  
ᐊᓱᐃᓪᓛᒃ ᐃᓪᓗᕋᓛᑦ ᓴᓂᐊᓅᕋᒥ ᐋᓐᓂᐊᓯᐅᖅᑎ ᓄᑕᕋᓛᕐᒥᑦ ᕿᓄᔨᔪᖅ 
ᑐᓵᓕᖅᐹ.  “ᐊᑕ, ᓂᐱᖃᓗᐊᙱᓚᐅᕆᑦ” ᐋᓐᓂᐊᓯᐅᖅᑎ ᐅᖃᕐᕙᓕᑦᑎᕗᖅ, 
“ᕿᐊᒃᑲᓐᓂᕈᕕ ᐃᒋᓐᓂᐊᓕᕆᒃᑭᑦ ᐊᒪᕈᐊᓗᖕᒧᑦ.”
	 “ᐱᔪᓐᓇᕐᔫᒥᖅᑰᓕᖅᑐᖓ” ᐃᓱᒪᓪᓗᓂ, ᐅᖃᓕᕆᕗᖅ ᐊᒪᕈᖅ 
“ᐅᑕᖅᑭᑐᐃᓐᓇᕆᐊᖃᑦᑎᐊᓕᖅᑯᖓ”.  ᓄᑕᕋᓛᑯᓗᒃ ᕿᐊᔪᓐᓃᕋᓗᐊᖅᑎᓪᓗᒍ 
ᐊᒪᕈᖅ ᐅᑕᖅᑭᑐᐃᓐᓇᓕᖅᐳᖅ.  ᖁᐊᔨᒪᒐᒥ ᕿᐊᓯᔭᕇᕐᓂᐊᕐᒥᔪᖅ, 
ᓂᓪᓕᒃᑲᓐᓂᖅᐸᓪᓗ ᐃᒋᑕᐅᓂᐊᕐᒪᑦ, ᐅᑕᖅᑭᐊᕆᓕᖅᐹ.  ᓂᕿᑦᑎᐊᕙᒻᒥᑦ 
ᓂᕆᓂᐊᕋᒥ ᓄᑕᕋᓛᕕᓂᕐᒥᑦ.

	 ᐊᓱᐃᓪᓛᒃ ᓄᑕᕋᓛᖅ ᕿᐊᒃᑲᓐᓂᓕᕐᒪᑦ ᐊᒪᕈᖅ ᑕᑯᓇᓱᓕᖅᐳᖅ 
ᐃᒐᓛᒃᑯᑦ, ᐋᓐᓂᐊᓯᐅᖅᑎ ᑕᑯᒐᒥ ᐊᒪᕈᕐᒥᑦ ᐊᒃᓱᐊᓗᒃ ᓂᐱᖅᑯᖅᑐᑦᓱᓂ 
ᖃᐃᒐᓛᓕᖅᐳᖅ.  “ᑕᒫᓂᙱᐊᓗᓚᐅᕆᑦ” ᖃᐃᒐᓛᖅᑐᓂ ᐊᒪᕈᕐᒧᑦ 
ᐅᖃᓪᓚᓕᖅᐳᖅ, ᓄᑕᕋᓛᑯᓗᓪᓗ ᐃᕿᒋᐊᖅᑐᓂᐅᒃ.  “ᓱᒻᒪᑦ 
ᑕᒫᓃᒐᓱᒃᑐᐊᓘᕕᑦ?, ᑕᒫᓂᕌᓗᙱᓚᐅᕆᑦ, ᖁᑭᖅᑕᐅᑎᓐᓂᐊᖅᑕᕈᓗᒋᓕᕆᒃᑭᑦ.”

	 ᓄᒫᑦᑕᒃᑐᕈᓘᓪᓗᓂ ᐊᒪᕈᖅ ᐱᓱᓯᕗᖅ, ᓇᐹᖅᑐᓕᒻᒧᑦ.  ᐅᖃᖅᑐᓂᓗ 
“ᐅᑉᐱᕆᔭᒃᓴᐅᒍᓐᓃᖅᑐᓪᓖᒃᑯᐊᑦ ᐃᓄᐃᑦ”.

ᐅᖃᐅᓰᑦ ᐅᖃᓕᒪᒐᐅᑉ ᐃᓗᐊᓃᑦᑐᑦ

ᐅᖃᐅᓯᖅ	 	 	 ᐅᖃᐅᓯᐅᑉ ᑐᑭᒃᑲᓐᓂᖓ

ᕿᐱᑕᐃᑦ	 	 	 100

ᑭᐅᓘᑎᑲᑕᓚᐅᖅᑑᒃ	 	 ᐊᐃᕙᖃᑦᑕᐅᑎᓚᐅᖅᑑᒃ

ᖁᙱᐊᕐᓂᐊᕋᒥᐅᒃ	 	 ᑕᐅᑐᓂᐊᕋᒥᐅᒃ

ᑕᕐᕆᑕᐅᓯᒪᔪᒧᓪᓗ	 	 ᓯᕿᓐᓂᖅᑕᐅᖏᑦᑐᖅ

ᑎᒍᒥᐊᖃᑦᑕᕐᓈᖅ	 	 ᓂᕈᒥᐊᒐᖅ

ᒥᑭᓕᕋᕈᑦ	 	 	 ᓇᒡᒍᐊᕐᒥᒃ

ᖁᑦᑕᓯᐊᓂᐊᖅ		 	 ᐱᑎᑕᐅᓂᐊᖅᑐᖅ, ᐱᖁᔭᐅᔪᒥᒃ ᐊᑐᖅᐸᑦ

ᐅᖁᑐᕐᔪᐊᕐᒥᒃ		 	 ᐅᖅᑰᔪᒥᒃ

ᐱᓐᓇᔭᒃᑐᓂ	 	 	 ᓱᒃᑲᐃᑦᑐᒥᒃ ᐱᓱᒃᑐᖅ

ᓇᔭᙳᐊᖅ	 	 	 ᐃᓗᐊᖅᓴᐃᔨ/ ᐋᓐᓂᐊᓯᐅᖅᑎ

ᒪᐃᑦᓯᐊᖅ	 	 	 ᐱᐅᔪᖅ/ ᐊᑲᐅᔪᖅ

ᐅᐊᕋᐅᔭᖅᑐᓂ		 	 ᓱᒃᑲᐃᑦᑐᓂ ᐃᖏᕐᕋᔪᖅ

ᑐᓴᒐᒥᐊᓗᒃᑖᒐᑎᑦ	 	 ᑐᓴᖅᑕᓕᒫᑎᑦ

ᐊᓐᓇᓚᐃᕋᒥᒃ		 	 ᕿᒫᕕᒃᓴᖃᖏᓐᓇᒥᒃ

ᐅᐊᖏᑦᓯᐊᒥᐊᖅᑐᓂ	 	 ᓄᖅᑲᖓᑦᑎᐊᖅᑐᓂ

ᐅᕐᓂᒃᓯᓕᖅᐳᖅ	 	 ᐅᐸᒃᓯᓕᖅᐳᖅ

ᐅᐊᔾᔭᙱᑕᐃᓐᓇᖅᐳᖅ	 ᐊᐅᓚᔾᔭᓚᐅᙲᓐᓇᖅᐳᖅ

ᓱᑕᐃᕈᑎᒻᒪ	 	 	 ᐱᑕᖃᕈᓐᓃᕐᒪᑦ

ᐊᒃᐸᒋᐊᓯᓐᓇᖅᐳᖅ	 	 ᐅᓪᓚᒃᓯᒋᐊᖅᐳᖅ

ᐃᓚᓐᓈᖅ	 	 	 ᐱᖃᑎ/ᐱᖃᓐᓇᕆᔭᐃᑦ


	Blank Page

